როლანდ შიმელპფენიგი - ერთ-ერთი ყველაზე წარმატებული გერმანელი დრამატურგი. მისი პიესები დაიდგა ორმოცზე მეტ ქვეყანაში, არის მრავალი პრემიის ლაურეატი. გამოირჩევა სტილურ ფორმათა სიახლითა და მრავალფეროვნებით. 
http://www.aoiagency.com/2010/07/roland-schimmelpfennig-germany/
http://www.goethe.de/kue/the/nds/nds/aut/smp/ru7137126.htm
© S. Fischer Verlag 2008 გერმანულიდან თარგმნა შორენა შამანაძემ

ოქროს დრაკონი

ახალგაზრდა კაცი

(ბაბუა, აზიელი მამაკაცი, ოფიციანტი ქალი, ჭრიჭინა)
სამოცს გადაცილებული ქალი

(შვილიშვილი გოგონა, აზიელი ქალი, ჭიანჭველა, მინიმარკეტის გამყიდველი)

ახალგაზრდა ქალი

(ზოლიანპერანგა მამაკაცი, კბილმტკივანი აზიელი, „ბარბიფაკერი“)
სამოცს გადაცილებული კაცი

(ახალგაზრდა მამაკაცი, აზიელი კაცი, მეორე სტიუარდეასა)

კაცი

(კაბიანი ქალი, აზიელი კაცი, პირველი სტიუარდესა)
1.
კაცი, სამოცს გადაცილებული ქალი, ახალგაზრდა კაცი, ახალგაზრდა ქალი, სამოცს გადაცილებული კაცი.

კაცი                        ოქროს დრაკონი.
ის-ის იყო შესაღამოვდა.

ზაფხულის მიმქრალი სხივი დარაბებში ატანს და მაგიდებამდე აღწევს.
ტაი-ჩინურ-ვიეტნამური, სწრაფი კვების რესტორნის მოცუცქნულ სამზარეულოში ხუთი აზიელია.

ახალგაზრდა ქალი ახალგაზრდა ჩინელი მამაკაცი, რომელსაც კბილი სიგიჟემდე სტკივა:

პანიკურად  მტკივა, მტკივა, მტკივა - 

ახალგაზრდა ქალი ტკივილისგან ყვირის.

ახალგაზრდა ქალი მტკივა - 

სამოცს გადაცილებული ქალი სტკივა ბიჭს.

სამოცს გადაცილებული კაცი სტკივა პატარას.
ახალგაზრდა კაცი არ იტირო - არ იტირო.

კაცი არ იყვიროო, მაგრამ ეგ ბიჭი მაინც ყვირის; ყვირის და თან როგორ ყვირის -

ახალგაზრდა ქალი ტკივილისგან ყვირის.

სამოცს გადაცილებული ქალი ღრმა ტაფაში მაკარონებს ყრის.  ტაფა შიშხინებს.

ახალგაზრდა ქალი როგორ მტკივა - კბილი როგორ მტკივა - 

სამოცს გადაცილებული კაცი ჩვენ ყველანი ტაი-ჩინურ-ვიეტნამური, სწრაფი კვების რესტორნის მოცუცქნულ სამზარეულოში ვდგავართ, ამ პატარა ბიჭის გარშემო.

არ იყვიროო, ვეუბნებით - ეგ კიდევ როგორ ყვირის.

სამოცს გადაცილებული ქალი ნომერი 83: პად ტაი გაი: ბრინჯის ლაფშა ბოსტნეულით, ქათმის ხორცით და  მიწის თხილის პიკანტური სოუსით, საშუალო სიცხარის.
კაცი კბილი სტკივა.

სამოცს გადაცილებული კაცი კბილი სტკივა პატარას.

ახალგაზრდა ქალი ტკივილისგან კვნესის.

ახალგაზრდა კაცი ამოურიეთ, ამოურიეთ.
სამოცს გადაცილებული ქალი ტაფას ურევს.

სამოცს გადაცილებული კაცი პატარა.

ახალგაზრდა კაცი ორი სტიუარდესა ფანჯარასთან ჯდება, მაგიდა ნომერი თერთმეტი, გამარჯობა.

ახალგაზრდა ქალი ტკივილისგან კვნესის.

სამოცს გადაცილებული კაცი ასე ნუ ყვირიხარ -

კაცი პირველი სტიუარდესა ამბობს:

გამარჯობა.

სამოცს გადაცილებული კაცი მეორე სტიუარდესა ამბობს:

გამარჯობა.

ახალგაზრდა კაცი გამარჯობა.

სამოცს გადაცილებული ქალი ამოსაღებია ეგ კბილი.

ახალგაზრდა კაცი რამეს დალევთ?
ახალგაზრდა ქალი ოჰ ღმერთო, კბილი, ოჰ ღმერთო, ოჰ ღმერთო.

2.
ახალგაზრდა კაცი და სამოცს გადაცილებული ქალი.

ახალგაზრდა კაცი როგორი თბილი საღამოა, გვიანი ზაფხულის საღამო.

მოხუცი მამაკაცი, ჭაღარათმიანი, დამდნარი, დაუძლურებული, ალბათ ავადმყოფიც, თავისი ბინის აივანზე დგას. შვილიშვილი ჰყავს სტუმრად, ბაბუ, ბაბუ. გოგონა იმავე სახლში ცხოვრობს, თავის მეგობართან ერთად, სხვენში რომ პატარა ბინაა, იქ და ახლა  ბაბუამისს რაღაც განსაკუთრებული უნდა უთხრას, სრულიად განსაკუთრებული, მაგრამ ვერ ეუბნება, რადგან ბაბუამისი თითქოს გაუცხოებულია, თავის ფიქრებშია ჩაფლული.
მათ ქვემოთ ჩინურ-ტაილანდულ-ვიეტნამური რესტორნის „ოქროს დრაკონის“ წითელი ფანრებია. მათი თქმით, სამზარეულოში მხოლოდ ვიეტნამელები მუშაობენ. თუმცა რას გაიგებ -

მოხუცი ამბობს:

ახლა რომ მითხრან, ინატრე რაც გინდა და აგიხდებაო.

პაუზა.

რამეს ნატვრა რომ შემეძლოს.

სამოცს გადაცილებული ქალი აივანზე მოხუცის გვერდით სრულიად ნორჩი არსება დგას, ცხრამეტისაც არ იქნება. გასაშტერებლად ნორჩი და გასაშტერებლად ლამაზია.

გოგონა ამბობს:
რაო, ბაბუ, რას ინატრებდი?

ახალგაზრდა კაცი მოხუცი გოგონას შეხედავს.

ჩემი შვილიშვილია. მე ჩემს შვილიშვილს ვუყურებ:

შენ -

მოკლე პაუზა.

ნორჩო ქმნილებავ.

მოკლე პაუზა.

რა მშვენიერი ხარ.

სამოცს გადაცილებული ქალი ასე გგონია? მართლა ასე გგონია, ბაბუ?

პაუზა.

მეც შენხელა რომ ვიყო ახლა - ნეტავი როგორი ვიქნებოდი -

ახალგაზრდა კაცი ეს აღარ მეღირსება.

მორჩა უკვე, აღარ მეღირსება.

მეცინება.

ახალგაზრდა კაცი იცინის, ან იღიმება.

სამოცს გადაცილებული ქალი შენ იცინი.
ახალგაზრდა კაცი  მე მკვდარი ვარ უკვე. თანაც რამდენი ხნის.
სასოწარკვეთილი იცინის.

მიწას ვარ ამოფარებული. 
სამოცს გადაცილებული ქალი ჰო, მაგრამ წეღან რის თქმას აპირებდი -
ახალგაზრდა კაცი რა?
სამოცს გადაცილებული ქალი რა გინდოდა გეთქვა - წეღან თქვი: რამეს ნატვრა რომ შემეძლოსო.

ახალგაზრდა კაცი ჰო,მაგას ვამბობდი: რამეს ნატვრა რომ შემეძლოს.

სამოცს გადაცილებული ქალი ჩუმდება, საკმაოდ დიდხანს. დგას ასე, ხელში ცარიელი ღვინის ჭიქა უჭირავს. მაგიდაზე ცარიელი ალუმინის თეფშებია, № 101, სუკი იაკი, შემწვარი ხბოს ხორცი ხარისფაშვასა და ბამბუკის ყლორტებთან და სოიოს მაკარონთან ერთად და № ბ6, ვიეტნამური ეროვნული კერძი, სანელებლებითა და სტაფილოთი, ეგ ქვემოთ, ოქროს დრაკონში  შევუკვეთე, წასაღებად დამიმზადეს. ბინდბუნდს გასცქერის.
ჰმ?

ჩუმადაა. მერე კი:

ახალგაზრდა კაცი შენ? შენ რაღას ინატრებდი - 

სამოცს გადაცილებული ქალი ჰო, რას - და შენ რომ არ გითქვამს, რას ინატრებდი.
ახალგაზრდა კაცი პაუზა.

3.
კაცი, სამოცს გადაცილებული ქალი, ახალგაზრდა კაცი, ახალგაზრდა ქალი, სამოცს გადაცილებული კაცი.
კაცი ტაი-ჩინურ-ვიეტნამური რესტორნის ოქროს დრაკონის სამზარეულოში: სივიწროვეა, ძალიან სივიწროვე, ადგილი საერთოდ არ არის და ამის მიუხედავად აზიელი მზარეულები მაინც ხუთ-ხუთად მუშაობენ. ერთ-ერთ მათგანს კბილი სტკივა: პატარა რომაა, თავის დას რომ ეძებს. ახალმოსულს.

ახალგაზრდა ქალი ტკივილისგან ყვირის.
სამოცს გადაცილებული კაცი ჩვენ მაგას პატარას ვეძახით.

ახალგაზრდა ქალი მტკივა - 

სამოცს გადაცილებული ქალი კბილი სტკივა.

ახალგაზრდა ქალი ოო, როგორ მტკივა, ოო, როგორ მტკივა.

სამოცს გადაცილებული კაცი ნუ ყვირი, ნუ ყვირი.

კაცი ყვირილი ძალას ართმევს ადამიანს.
ახალგაზრდა კაცი პატარას იმიტომ ვეძახით, რომ ახალია.

სამოცს გადაცილებული ქალი იმიტომაც რომ სულ ახლახანს ჩამოვიდა. ჯერ სულ ახალია. თან არც ფულიც აქვს. არც საბუთები. ასე რომ, კბილის ექიმზე ლაპარაკიც კი ზედმეტია. ნუ ყვირი, ამხელაზე ნუ ყვირი.
კაცი ვაშლის წვენი და კიდევ ერთი ჭიქა თეთრი ღვინო.

ეს სასმელები სტიუარდესებისთვისაა.

სამოცს გადაცილებული კაცი ეგ კბილი მოსაშორებელია.

ახალგაზრდა ქალი კი მაგრამ, როგორ - რანაირად?

კაცი მოიშორე, გადააგდე.

სამოცს გადაცილებული ქალი მოიშორე, გადააგდე.

ახალგაზრდა კაცი სხვანაირად არ გამოვა.
სამოცს გადაცილებული ქალი მოიშორე, გადააგდე.

4.
ახალგაზრდა ქალი.
ახალგაზრდა ქალი ზოლიანპერანგა მამაკაცი:
ასე ორმოც წლამდე ასაკის, უკვე კარგად შეზარხოშებული. მარტო უზის სამზარეულოს მაგიდას, თავის ბინაშია. ხან მაგიდას შეხედავს, ხან მაცივარს. საყვარელმა მიატოვა უკვე, ან ფიქრობს ჯერ, მივატოვო თუ არაო და ახლა კაცი მხოლოდ იმის იმედითაა, რომ იქნებ კიდევ დამიბრუნდესო.

ამბობს: ვინატრებდი, რომ მას ის კაცი არასდროს გაეცნო.

რა იქნებოდა, რომ არ გაეცნო - 

უფრო  უხეშად,  თითქმის სასტიკად.

რა იქნებოდა, რომ არ გაეცნო - 

უნებლიე მოძრაობა და შარვალზე ცოტა ლუდი მეწუწება.

ქალი ლუდს ცოტათი გადაიწუწავს.

5.
სამოცს გადაცილებული კაცი და სამოცს გადაცილებული ქალი.

სამოცს გადაცილებული კაცი ახალგაზრდა ქალ-ვაჟი თავიანთ ბინაშია, მანსარდაში. შეყვარებული წყვილია. სულ რამდენიმე თვეა, რაც ერთად ცხოვრობენ. დიდებული დრო, რომელსაც ვერასდროს დაივიწყებენ. ქვევით კი, იმავე სახლში: ოქროს დრაკონი. ახალგაზრდა ქალი ახლახანს დაბრუნდა ბაბუასგან,რომელიც იმავე სახლში ცხოვრობს. მეგობარი, ახალგაზრდა კაცი ეუბნება:
მაინც როგორ უნდა მომხდარიყო. –

სამოცს გადაცილებული ქალი ქალი: არ ვიცი.

სამოცს გადაცილებული კაცი როგორ უნდა მომხდარიყო –

სამოცს გადაცილებული ქალი არ ვიცი, არ ვიცი, არ ვიცი, როგორ მოხდა -

სამოცს გადაცილებული კაცი არ არსებობს - არ არსებობს - 
სამოცს გადაცილებული ქალი წარმოდგენა არა მაქვს - 

სამოცს გადაცილებული კაცი შენ არ ამბობდი - 

სამოცს გადაცილებული ქალი მე?

სამოცს გადაცილებული კაცი შენ არ იძახდი, არაფერი მოხდებაო -

სამოცს გადაცილებული ქალი ჰო, ასე იყო, წარმოდგენა არ მაქვს, როგორ შეიძლებოდა მომხდარიყო -

სამოცს გადაცილებული კაცი აბსოლუტური კატასტროფაა,სრული კატასტროფა -

სამოცს გადაცილებული ქალი ტირის.
ყველაფერი კარგად რომ იყო - ძალიან კარგად, სწორედ მაშინ - და ახლა - რა გვეშველება - შენ ხომ მეტისმეტად - 

მოკლე პაუზა.

ან ფული კიდევ - საიდან უნდა -
მოკლე პაუზა.

ბინაც ძალიან პატარაა სამი ადამიანისათვის - თანაც შენ ხომ შემოდგომისთვის - შენ ხომ აპირებდი, რომ -

მოკლე პაუზა.

სრული კატასტროფაა.

6.
კაცი, სამოცს გადაცილებული ქალი. ახალგაზრდა კაცი, ახალგაზრდა ქალი, სამოცს გადაცილებული კაცი.

ახალგაზრდა კაცი ტაი-ჩინურ-ვიეტნამური სწრაფი კვების რესტორნის ოქროს დრაკონის სამზარეულოში:

მოშიშხინე ტაფები, გაზქურის სანთურები, სპეციალური ჭურჭელი - ფრიტიური, საათი, ვიეტნამური კალენდარი. არასწორი კვება, არასწორი,  კანფეტების სიყვარული - სულ ასე იყო. ჯერ კიდევ სახლში.
სამოცს გადაცილებული კაცი დამანახვე ერთი. დამანახვე ერთი ეგ კბილი - ოჰ, ღმერთო! სულ გაშავებულა!

კაცი სტიუარდესებმა შეუკვეთეს: №25 -

სამოცს გადაცილებული კაცი - და №6.

ახალგაზრდა კაცი 25 და 6. ჩინური მაკარონები ღრმაძირიან ტაფაზე  და ტაილანდური წვნიანი - 

სამოცს გადაცილებული კაცი  სულ გაშავებულა!

ახალგაზრდა ქალი ისე მტკივა - 

ახალგაზრდა კაცი კბილის ექიმთან უნდა წახვიდე.

სამოცს გადაცილებული კაცი  რომელ კბილის ექიმთან,როგორ წავა კბილის ექიმთან - 

კაცი ერთი 31, ორი 17, კუთხეში რომაა, იმ მაგიდისთვის, და 25 და 6  იმ ქალებისათვის, ფანჯარასთან რომ სხედან, მე-11 მაგიდაზე.
ახალგაზრდა კაცი № 31: გაი გრობ პრიო ვანი, კარგად დაბრაწული.

წიწილის მკერდი ხარისფაშვასთან ერთად, ანანასით, ატმით და მოტკბო-მომჟავო სოუსით.

სამოცს გადაცილებული კაცი  №17: ბაო-ძი (3 თავი), ორთქლზე მოხარშული პილმენები, ღორის ხორცისა და ბოსტნეულის შიგთავსით, შინაურული!

სამოცს გადაცილებული ქალი №25: ბამი პატი, შემწვარი  ჩინური სპაგეტი ქათმის მკერდის ფილეთი და ცოცხალი ბოსტნეულით.
ახალგაზრდა ქალი №6: ტაი-წვნიანი ქათმის ხორცით, ქოქოსის რძით, ტაი-ჯანჯაფილით, პომიდვრებით, ხის სოკოთი, ლიმნის ბალახითა და  ფოთლებით (ცხარე).
7.
სამოცს გადაცილებული ქალი. ახალგაზრდა კაცი,

სამოცს გადაცილებული ქალი ჭიანჭველა მთელი ზაფხული მუყაითად მუშაობდა, სარჩოს იმარაგებდა, ამ დროს კი მისი მეზობელი ჭრიჭინა დღედაღამ მღეროდა და მღეროდა.
ასე დაჭრიჭინებდა დილიდან საღამომდე ჭრიჭინა, ჭიანჭველა კი მუშაობდა და მუშაობდა, მძიმე-მძიმე სარჩოს ეზიდებოდა თავის სოროში, ამ დროს კი ჭრიჭინობელას სიმღერა მთელ ველ-მინდვრებს სწვდებოდა. 

ცოტა ხანი გავიდა თუ ბევრი, მოვიდა ზამთარი, ცივი ზამთარი. გაიყინა ყველაფერი, თოვლი წამოვიდა. ჭრიჭინასაც შემოაკლდა საჭმელი. მოშივდა, მუსიკა დაავიწყდა. 

ბოლოს წავიდა ჭრიჭინა ჭიანჭველასთან, აბა სხვა ვისთან უნდა წასულიყო და ცოტა საჭმელი სთხოვა.
ცოტა საჭმელს ხომ ვერ მიწილადებ, რამდენი დღეა უკვე არაფერი მიჭამია.

პასუხი არ არის.

გთხოვ, რა, ისე მშია.

პასუხი არ არის, ჭიანჭველა ჭრიჭინას თვალს არიდებს.

ჭრიჭინა საშინლად გამოიყურება.

გთხოვ, გეხვეწები, რამე საჭმელი მომეცი.
ახალგაზრდა კაცი გთხოვ, გეხვეწები, რამე საჭმელი მომეცი.

სამოცს გადაცილებული ქალი ჭიანჭველა ჭრიჭინას თვალს უსწორებს. 

არაფერსაც არ მოგცემ.

მთელი ზაფხული ისე გავიდა, ერთი დღეც არ გიმუშავია. ერთი დღე.

არაფერსაც არ მოგცემ.

სულიც გაგძრობია შიმშილისგან, რა ჩემი საქმეა .

ვერაფერს მიიღებ.

ჩემგან ვერაფერს მიიღებ.

8.
ახალგაზრდა ქალი და კაცი.

ახალგაზრდა ქალი რესტორან ოქროს დრაკონის თავზე, რამდენიმე სართულით მაღლა, ოთხოთახიანი ბინის სამზარეულოში ზოლიანპერანგა მამაკაცი, რომელმაც შარვალზე ლუდი გადაიწუწა და წითელკაბიანი ქალი არიან. კუთხეში ვერცხლისფერი მაცივარი დგას, რომელიც მათ ერთობლივად იყიდეს. ნივთების უმეტესობა აქ ერთობლივადა ნაყიდი, საერთო მომავლის ანგარიშშია  შეძენილი. შაბათ-კვირაობით დადიოდნენ ხოლმე სავაჭრო სახლების ავეჯისა და ჭურჭლეულობის სექციებში, ეს იყო მათი ურთიერთობების გარიჟრაჟზე, მაშინ ამდენი რამე  კი არ ჰქონდათ, ჯერ კიდევ ბევრი რამე აკლდათ, -ბოთლის გასახსნელი გვჭირდება, წიწაკის საფქვავი, ახალი ტაფა, ახალი რატომ, ძველს რა უჭირს, ძველი ტაფა გაფუჭდა უკვე, ცოტა ჭიქებიც გვჭირდება, ეს ტორშერი როგორ მოგწონს, სასალათე გვინდა აუცილებლად -  ქალი დაბრუნდა:
ახლა დაბრუნდი, არა!
ამბობს ზოლიანპერანგა.

ახლა დაბრუნდი! მობრძანდა! დაგაგვიანდა უკვე, ძალიან დაგაგვიანდა! ახლა მე აღარ მინდა უკვე. აღარც შემიძლია. აღარც შემიძლია! როგორ გიცდიდი, გელოდებოდი, იმედს არ ვკარგავდი, ახლა მოვა, ახლა მოვა-მეთქი, ჰო, მართლა ასე იყო, არა, არა, არა, ძალიან გვიანია უკვე! 
კაცი სვამს.
ქალი სვამს.
ნეტა ეგ კაცი არასოდეს გაგეცნო.
მოკლე პაუზა.

შეხედე, რას ვგავარ, შარვალზე ლუდი მაქვს გადასხმული, ან  ამ პერანგზე შემომხედე, ამ პერანგზე, ეს ოხერი ზოლები, ეს-ესაა სამსახურიდან დავბრუნდი, ამ წუთას შემოვედი, ბუნებრივია,  იმედი მქონდა, რომ აქ გიხილავდი, ხო, ვიცი, როგორი ჩაცმაცაა საჭირო, რომ ყველა პიჯაკით და ჰალსტუხით  დადის, ჰო ასეა - ასე - მაგრამ ასეთია ჩემი ცხოვრება - 
კაცი ჩემი კაბა როგორ მოგწონს, აი, ის კაბა, შენ რომ -

მოკლე პაუზა.

ვიფიქრე, ერთხელ კიდევ ჩავიცვამ-მეთქი, მინდოდა - რატომაც არა - იქნებ ქვევით ჩავსულიყავით,  შევჭამდით რამეს, ისე უბრალოდ, უბრალოდ ისე მოვიქცეთ, ვითომც არაფერი მომხდარა.

მოკლე პაუზა.

როგორ უნდა მოვიქცეთ -

მოკლე პაუზა.

გინდა, ყველაფერს დაგიბრუნებ, საყურეებს, სამკაულობას - 

მოკლე პაუზა.

ბეჭედი? ბეჭედიც დაგიბრუნო?

ახალგაზრდა ქალი რა სანახავი ხარ, ისეთი სანახავი ხარ, რომ... ეს კაბა, ამ კაბაში, ეს კაბა ხომ.. სუნთქვა შეეკვრება ადამიანს - სუნთქვა შეეკვრება -

9.
ახალგაზრდა კაცი.

ახალგაზრდა კაცი თმა, რომელიც უკვალოდ გიქრება.
კბილები - გცვივდება.

ასაკში უკბილო ხარ უკვე, ამას ვინ იფიქრებდა, რომ კბილები მართლა ჩამოგცვივდებოდა.

რა სიამოვნებით ვიქცეოდი ისევ იმად, რაც ადრე ვიყავი. ჭაბუკად.

პაუზა.

სიამოვნებით ვიქცეოდი ისევ იმად, რაც ადრე ვიყავი.
10.

კაცი, სამოცს გადაცილებული ქალი, ახალგაზრდა კაცი, ახალგაზრდა ქალი, სამოცს გადაცილებული კაცი.
კაცი ქვემოთ, შენობაში, ოქროს დრაკონში:
ახალგაზრდა კაცი №103: ორი ულუფა შემწვარი ხბოს ხორცი, ბამბუსით, ხახვით, პაპრიკით, ბოსტნეულით და ნივრით, ცხარე.

ახალგაზრდა ქალი ყვირის.

კაცი კერძი №103, განსაკუთრებულად ცხარე იმ მამაკაცისათვის, ოქროს დრაკონის გვერდით რომ მინიმარკეტია, იქიდან რომ დადის. წასაღებად, როგორც ყოველთვის.
11.
სამოცს გადაცილებული ქალი და სამოცს გადაცილებული კაცი. ქალმა საბავშვო ნივთები შეიძინა.
სამოცს გადაცილებული კაცი ეს რა არის?

სამოცს გადაცილებული ქალი ეს - ეს ჩხარუნაა.

სამოცს გადაცილებული კაცი ჩხარუნა -

მოკლე პაუზა.

სამოცს გადაცილებული ქალი ეს კიდევ - საბავშვო საათი.
მოკლე პაუზა.

სამოცს გადაცილებული კაცი მაღლა, მანსარდაში  ახალგაზრდა წყვილი ცხოვრობს, რომლებიც თავიანთ პირველ, საერთო ბინაში აქამდე დროს დიდებულად ატარებდნენ.

მოკლე პაუზა.

ესენი რატომ იყიდე?

სამოცს გადაცილებული ქალი იმიტომ -

სამოცს გადაცილებული კაცი რატომ?

სამოცს გადაცილებული ქალი იმიტომ, რომ შეეჩვიო.

მოკლე პაუზა.

იმიტომ, რომ სიხარულს შეეჩვიო.

სამოცს გადაცილებული კაცი მაგრამ მე სულაც არ მიხარია.

მოკლე პაუზა.

არ მიხარია.

მოკლე პაუზა.

სამოცს გადაცილებული ქალი ეს ნივთები იმისთვის ვიყიდე, რომ უფრო მალე დაგეწყოს სიხარული.

სამოცს გადაცილებული კაცი რა უნდა დამეწყოს, რაც არ მიხარია.

12.
სამოცს გადაცილებული ქალი.

სამოცს გადაცილებული ქალი ჭიანჭველა ეუბნება ჭრიჭინას:

არაფერი გამოგივა.

ჩემგან ვერაფერს მიიღებ.

თუ რამის მიღება გინდა, უნდა იმუშაო .

მოკლე პაუზა.

თუმცა შენ ხომ არაფერი შეგიძლია. 

არაფერი გისწავლია.

 13.
კაცი, სამოცს გადაცილებული ქალი, ახალგაზრდა კაცი, ახალგაზრდა ქალი, სამოცს გადაცილებული კაცი.

კაცი ქვემოთ, ტაი-ჩინურ-ვიეტნამური სწრაფი კვების რესტორან ოქროს დრაკონის სამზარეულოში:
დალიე რამე, რამე დალიე, შნაპსი დალიე.

ახალგაზრდა კაცი პატარას ცრემლი უდგას თვალებში.

ახალგაზრდა ქალი 30. 30 წლის, დაბადებული და გაზრდილი ყვითელ მდინარეზე, აქედან  შორს, ძალიან შორს.

კაცი დალიე რამე, რამე დალიე, შნაპსი დალიე.

სამოცს გადაცილებული კაცი გამხდარი მზარეული პატარას დაღებულ პირში შნაპსს უსხამს.
სამოცს გადაცილებული ქალი ნომერი 74: ბანგკოკ-არტი: იხვის ხორცი ცოცხალი ხის სოკოთი, ტკბილი წიწაკით, ბამბუსით, ხახვით, ლიმნის ბალახით და წითელი ქარი-ქოქოსის სოუსით (ცხარე). 
პატარა ჩინელი ყვირის და ყვირის და შნაპსსაც ვერ გუობს. 

ახალგაზრდა ქალი კბილის ტკივილი აუტანელია.

ახალგაზრდა კაცი ნომერი 51: ფად მედ მამოანგ ნუა: შემწვარი ხბოს ხორცი ტკბილი წიწაკით, ხახვით, სტაფილოსა და აკაჟუსთან ერთად, მიწის თხილისა და ქოქოსის რძის სოუსში.

კაცი ეს მალე ყველას გადაგვრევს, გამოგვიყვანს წყობიდან.

ახალგაზრდა კაცი სადაცაა ყველანი გამოვალთ უკვე წყობიდან.
სამოცს გადაცილებული ქალი კბილი უნდა ამოიღოს.

სამოცს გადაცილებული კაცი ეგ კბილი უნდა მოიშოროს, მოიშოროს!

ახალგაზრდა ქალი მტკივა, მტკივა -
სამოცს გადაცილებული კაცი წყლის პატარა  ბაკნის ქვეშ,  - მოცუცქნული ყველაფერი, სივიწროვე, ხვატი, ხუთნი ვამზადებთ ერთდროულად.
კაცი სივიწროვე, სულ რამდენიმე - ოთხი-ხუთი -  მოკაფელებული კვადრატული მეტრი, გაზქურა და ფრიტიური, სამუშაო დახლები, მაცივრები, იქვე გვერდით პატარა ფართობი მარაგისათვის, კედელზე საათი  და ერთი კალენდარი ვიეტნამური ხედებით, ვიეტნამელი ბიზნესმენებით, სიამოვნებით წავიდოდი ერთხელ ვიეტნამში. ზღვის სანაპირო მშვენიერი იქნება.

სამოცს გადაცილებული ქალი ხელს იწვავს. ნომერი 13: სატე შამფურზე, ვარიკას ხორცი მიწის თხილის სოუსში.
ახალგაზრდა ქალი ტკივილისგან კვნესის.

სამოცს გადაცილებული კაცი პატარა  რაკოვინის ქვეშ:

კაცი პატარა რაკოვინის ქვეშ ინსტრუმენტების ყუთია:

ახალგაზრდა კაცი ინსტრუმენტების ყუთი, წითელი ბრტყელტუჩა, სულ სჭირდებათ ხოლმე, გაზქურის სანათურებისათვის - 
ახალგაზრდა ქალი ოღონდ ბრტყელტუჩა არა, ოღონდ ბრტყელტუჩა არა -

სამოცს გადაცილებული კაცი ნუ გეშინია, მეგობარო, ნუ გეშინია -

კაცი სქელი მზარეული ბრტყელტუჩას შნაპს მოასხამს.

სამოცს გადაცილებული კაცი პირი დააღე. დააღე  პირი - 

ახალგაზრდა ქალი არა!

კაცი პირშიც ჩავუსხამ ცოტა შნაპსს. კარგია, შველის ამ დროს. გადაყლაპე, გადაყლაპე -

სამოცს გადაცილებული კაცი სად არის აბა, რომელი უნდა - 

კაცი სქელი მზარეული ბრტყელტუჩათი კბილზე უკაკუნებს.

სამოცს გადაცილებული კაცი ეს თუა, ანუ მარჯვენა საჭრელი კბილი - ეგ კარგად არ გამოიყურება, თუ ესაა მარცხნივ, არც ესაა კარგ მდგომარეობაში!
კაცი სქელი მზარეული ბტყელტუჩათი კბილზე უკაკუნებს.

ახალგაზრდა ქალი ტკივილისგან გიჟდება.

სამოცს გადაცილებული კაცი  არც ერთი არაა საღი.

14.
კაცი, საჭიროების შემთხვევაში - სამოცს გადაცილებული ქალიც.

კაცი  ოქროს დრაკონის გვერდით პატარა მინიმარკეტია, რომელიც დიდი ხნის გახსნილია. აქ ყველაფერია: სურსათი, ალკოჰოლი თამბაქო. ყველაფერი, რაც აუცილებელია. მაკარონი, ზეთი, კონსერვები, კოლა, სანელებლები, ბრინჯი, ყველი, ძეხვი, მზა კერძები, რძე. ნაყინი. ბოსტნეული. იოგურტი. აქვეა ჟურნალები, ყოველდღიური და ყოველკვირეული გაზეთები, ლატარიის ბილეთები. საპონი და კბილის პასტაც კი, სარეცხი საშუალებები.  პამპერსი. მოკლედ, ყველაფერია, რაც გინდა სულო და გულო.,.. მაღაზიაში ისეთი სივიწროვეა, თაგვი კუდს ვერ მოიქნევს.

ჰანსმა, ჯიხურის მფლობელმა და ამავე დროს გამყიდველმაც ოქროს დრაკონიდან საჭმელი წამოიღო.

ნომერი 103, ანუ როგორც ყოველთვის, ან თითქმის ყოველთვის: შემწვარი ხბოს ხორცი ბამბუსით, ხახვით, ტკბილი წიწაკით, ბოსტნეულით და ნივრით, ცხარე. ძალიან ცხარე.

15.
სამოცს გადაცილებული ქალი და ახალგაზრდა კაცი,
სამოცს გადაცილებული ქალი ჭიანჭველა ეკითხება ჭრიჭინას: მაინც რა იცი, რისი გაკეთება შეგიძლია.  განსაკუთრებული ხომ არ შეგიძლია რამე.

აბა, რა შეგიძლია? ცეკვა, აჰაა. აბა, იცეკვე. მიდი, მიდი. იცეკვე, მიდი. მაჩვენე ერთი, მიდი დამანახვე და იქნებ მიიღო კიდეც რამე. მიდი ერთი, იცეკვე.
ჭრიჭინა ცეკვავს.

კარგია, მაგრამ მე რა.

მე ეგ რაში მარგია. მშვენიერია, კარგი ცეკვა გცოდნია.

მაგრამ მე ეგ რაში მჭირდება.

საერთოდ არაფერში.

16.
კაცი, სამოცს გადაცილებული ქალი, ახალგაზრდა კაცი,ახალგაზრდა ქალი და სამოცს გადაცილებული კაცი.

ახალგაზრდა კაცი ჩინურ-ტაილანდურ-ვიეტნამური სასაუზმე ოქროს დრაკონში:

მოხუცი ხის პატარა შამფურს იღებს და პატარას კბილის ნახვრეტში ურჭობს.
კაცი შამფურს, ხის შამფურს, - ჩვენ რომ მე-13 ნომრისთვის ვხმარობთ ხოლმე, სატე რომ გვაქვს შამფურზე, მიწის თხილის სოუსით, - კბილის ნახვრეტში ვურჭობ.
ახალგაზრდა ქალი ყვირის ან გმინავს.

სამოცს გადაცილებული კაცი მთლიანად გამოღრუტნულია - ეგ არის - 

სამოცს გადაცილებული ქალი ნაღდად ეგ არის?

სამოცს გადაცილებული კაცი ეგ არის - 

სამოცს გადაცილებული ქალი ეგ?

სამოცს გადაცილებული კაცი ეგ.

სამოცს გადაცილებული კაცი ბრტყელტუჩას იღებს და პატარას ჩამოუჯდება.
კაცი ნომერი 76: გაენგ კიაუ ვან პაგ: მწვანე ‘ქარი’ სხვადასხვა ბოსტნეულით და ქოქოსის რძით, ტაი-რეჰანით.

ახალგაზრდა ქალი ყვირის.
ახალგაზრდა კაცი ჩუ, ჩუ, არ იყვირო, არ იყვირო, ამხელაზე ნუ ყვირი, ცოტაც და მორჩება ყველაფერი - 

17.
სამოცს გადაცილებული ქალი და ახალგაზრდა კაცი.

სამოცს გადაცილებული ქალი ჭიანჭველა დამშეულ ჭრიჭინას სხვადასხვა რაღაცის გაკეთებას სთავაზობს.

დალაგება-დაწმენდა. დალაგება ხომ შეგიძლია. რამის მიღება თუ გინდა, უნდა იმუშაო კიდეც.

რა იქნება, დალაგება რომ დაიწყო.

მიდი, დაიწყე.

ან კიდევ - მოიცა, კარგი რამე გამახსენდა.

18.
კაცი, სამოცს გადაცილებული ქალი, ახალგაზრდა კაცი,ახალგაზრდა ქალი,  სამოცს გადაცილებული კაცი.

სამოცს გადაცილებული კაცი ჩინურ-ტაილანდურ-ვიეტნამურ რესტორან ოქროს დრაკონში:
კაცი მოხუცმა კბილს ბრტყელტუჩა მოადო.

სამოცს გადაცილებული კაცი კბილს ბრტყელტუჩა მოვადე, არც ისე იოლი იყო, რადგან პატარა თავს სულ აქეთ-იქით აქნევდა, აქეთ-იქით, აქეთ-იქით -

19.
სამოცს გადაცილებული ქალი.

სამოცს გადაცილებული ქალი ჭიანჭველა ჭრიჭინას სხვა ჭიანჭველებზე აქირავებს. დიდი ხანია უკვე, ჭიანჭველებს ჭრიჭინას სურვილი კლავდათ. მას ვულგარულ, სექსუალურ არსებად თვლიდნენ, გიჟდებოდნენ მის აქცენტზე, როცა ჭრიჭინა მათებურად ლაპარაკობდა. ჭრიჭინას ყველა ის სიტყვა ასწავლეს, რაც კი ჭიანჭველებისთვის მნიშვნელოვანი იყო, ჭიანჭველებისათვის ჭრიჭინა ერთი უზნეო, ბანძი ქალია. ჭიანჭველები ჭრიჭინას ისე ექცევიან, როგორც მოეხასიათებათ. მიადგნენ მოკლედ, კარგად გადაუარ-გადმოუარეს, ხშირად ერთი-ერთმანეთზე მიყოლებითაც. სამაგიეროდ, მერე ცოტა საჭმელს აძლევდნენ ხოლმე. - მკვდარი ბუზების ნაწილებს, მაგალითად. თუმცა ზოგჯერ არც არაფერს. მერე ჭიანჭველებმა ისიც კი თქვეს, რომ ჭრიჭინა მოხარული უნდა იყოს საერთოდ, ჭერი რომ ახურავს თავზე. ამბობდნენ,  ჭრიჭინას უნდა უხაროდეს, რომ ჭიანჭველები ისევ გარეთ არ უძახებენ, გარეთ - თოვლში.
20.
კაცი, სამოცს გადაცილებული ქალი, ახალგაზრდა კაცი,ახალგაზრდა ქალი და სამოცს გადაცილებული კაცი.

სამოცს გადაცილებული კაცი  ტაი-ჩინურ-ვიეტნამური რესტორან ოქროს დრაკონის სამზარეულოში:

კაცი  მოხუცმა კბილზე ბრტყელტუჩა მოადო.

სამოცს გადაცილებული კაცი  ბრტყელტუჩა მოვადე, ადვილი არ იყო, რადგან პატარა თავს აქეთ-იქით აქნევს, აქეთ-იქით, აქეთ-იქით , ფრთხილად იყავი, თორემ უნებურად შეიძლება სხვა კბილიც ამოგაძრო, საღი კბილი, თუმცა გამხდარ მზარეულს პატარა უჭირავს, მაგრად აკავებს,

ცოტა შნაპსი კიდევ -

კაცი ჩინელს პირში შნაპს უსხამს.

სამოცს გადაცილებული ქალი  ნომერი ბ 2: ბუნ ჩა გიო ჩეი: ბრინჯის ლაფშა, გაზაფხულის კნატუნა  რულეტი, სალათით, სოიოს ყლორტებით, კიტრით, მოშუშული ხახვით, მიწის თხილით, ვიეტნამური რეჰანით და ქინძით.
კაცი  მშვიდად, პატარავ, მშვიდად -

ახალგაზრდა ქალი არა, არა - 

ახალგაზრდა კაცი მან ბრტყელტუჩა მოადო - 

სამოცს გადაცილებული ქალი  ნომერი 82: პად ტაი გაი, ბრინჯის ძაფისებრი ლაფშა, 

სამოცს გადაცილებული კაცი  ბრტყელტუჩა მოვადე - 
კაცი  პატარა ყვირის. ბრტყელტუჩას შესცქერის - 

სამოცს გადაცილებული ქალი  ჩვენ მას პატარას ვეძახით.

ახალგაზრდა ქალი იგი კბილს მგლეჯს პირიდან -

ხანგრძლივი პაუზა.

მგლეჯს -

მოკლე პაუზა.

მგლეჯს -

ახალგაზრდა კაცი და კბილი ჰაერში მიფრინავს.

პაუზა.

სამოცს გადაცილებული კაცი  პირიდან კბილს ვგლიჯავ, მარჯვენა საჭრელ კბილს და ეს სისხლიანი, თითქმის დამპალი კბილი ჰაერში მიფრინავს. 

სამოცს გადაცილებული ქალი  მაღლა, ჰაერში -

ახალგაზრდა ქალი კბილი

მიფრინავს და მიფრინავს და მიფრინავს

21.
კაცი. ახალგაზრდა ქალი.

კაცი  წითელკაბიანმა ქალმა თავისი ნივთები მოაგროვა. მხოლოდ ყველაზე აუცილებელი, გამოსაცვლელი და ეგეთები, დანარჩენს ყველაფერს აქ ტოვებს, ესენი ერთობლივად შევიძინეთ, მოვიმარაგეთ ერთობლივი მომავლისთვის.  ბოთლის სახსნელი, წიწაკის საფქველი, ტაფა, ჭიქები, ტორშერი, სასალათეები. მისი ქმარი, - უფრო სწორად ყოფილი ქმარი, - ამ წაკამათების ბოლოს უკვე კარგი მთვრალია. მერე კი საერთოდ გავარდა, რომ იქვე, მინიმარკეტში რამე დასალევი კიდევ ეყიდა, - რამე - ლუდი, ღვინო, შნაპსი.
ქალი სამზარეულოშია.

ქმარი აღარ ბრუნდება. ისიც აღარ დაელოდება. 

შეუძლებელია, რომ -

მოკლე პაუზა.

შეუძლებელია, რომ შევცდი, ამ კაცს რომ გავყევი ცოლად.

მოკლე პაუზა.

შეუძლებელია, რომ ყველაფერი ინგრევა.

მოკლე პაუზა.

და ამაში მე ვარ დამნაშავე.

მოკლე პაუზა. ცოტა ხნით ადრე:

ერთი კაცი გავიცანი.

ახალგაზრდა ქალი რა ქენი?

კაცი  ერთი კაცი გავიცანი.

ახალგაზრდა ქალი შეუძლებელია -

კაცი  ასეა. ასე მოხდა.

მოკლე პაუზა.

უბრალოდ გადავეყარე.

შემთხვევით.

ახალგაზრდა ქალი სად?

ვინ არის - ვინ -

კაცი  გუნდში სინჯები გვქონდა. ახალი მოვიდა - 

მაგარი შესახედაობის, იუმორით.

გასინჯვის მერე ცოტა ჩაურტყა, მერე, მოგვიანებით.

მაგარი ცეკვა გაუშვა. ძალიან მაგარი.  

ახალგაზრდა ქალი შენ რა, ეცეკვე?

პაუზა.

კაცი  ჰო.

მოკლე პაუზა.

შემიყვარდა.

ახალგაზრდა ქალი და - ახლა - ახლა მე -

კაცი ქმრის მიტოვება არასდროს მდომებია, არასდროს.
ოღონდ ეს სულ ძლიერდებოდა. მეტისმეტად გაიზარდა.

უცბად სხვა კაცთან განცდილი იმაზე ბევრად მეტი მეჩვენა, რაც კი მე და ჩემს ქმარს ოდესმე ერთად განგვიცდია, ჩემ თვალში ყველაფერი გაუფერულდა.

ახალგაზრდა ქალი შენ მე მომატყუე.

კაცი  და ბოლოს: ფარული პაემანი გვქონდა, იმ კვირის ბოლოს შევხვდით ერთმანეთს, ვენეციაში, ვიცრუე, ტყუილი გითხარი, თითქოს დაქალთან ერთად მივდიოდი, ევასთან ერთად, რომელსაც სკოლის ასაკიდან ვიცნობ, როცა ჯერ კიდევ ნაწნავებით დავრბოდით. ევა ისედაც სულ გზაშია ხოლმე, ისე ისიც აქ ცხოვრობს, ამ სახლში. ევამაც მხარი ამიბა, ჩემი ხათრით იცრუა. თქვა, ვენეციაში ძალიან მაგარი იყოო. 

მოკლე პაუზა.

იყო კიდეც მაგარი, მართლა ძალიან კარგი იყო.

22.
კაცი, სამოცს გადაცილებული ქალი, ახალგაზრდა კაცი,ახალგაზრდა ქალი და სამოცს გადაცილებული კაცი.

ახალგაზრდა ქალი კბილი მიფრინავს და მიფრინავს - 

ახალგაზრდა კაცი მიფრინავს და მიფრინავს - 

კაცი მიფრინავს და მიფრინავს ოქროს დრაკონის მოცუცქნულ სამზარეულოში - 

ახალგაზრდა კაცი ამოთხრილი კბილი მიფრინავს და მიფრინავს - 

სამოცს გადაცილებული ქალი  მიფრინავს და მიფრინავს და ღრმაძირიან ტაფაში ეშვება.

ნომერი 82: პად ტაი გაი, შემწვარი ლაფშა, ბრინჯის - ეს რა არის, რა არის ეს - გაგიჟდით სულ ყველანი, თუ რა ხდება, იცით რა, ნამდვილად გაგიჟდით.
კაცი ეს ქალი 69 წლისაა, მალე 70-ის გახდება, ჩინეთის მთიანეთში დაიბადა, განაპირა ჩრდილოეთით, ძალიან შორს, ძალიან შორს აქედან, ახლა  დიდი კოვზით ცდილობს, რომ კბილი ტაფიდან ამოიღოს -
ახალგაზრდა კაცი ერთი წვნიანი მაკლია,   ნომერი 6.

სამოცს გადაცილებული ქალი  ეს კბილი ამ ტაფას უნდა მოშორდეს, სადაც შემწვარი ბრინჯის ძაფისებრი ლაფშაა, ნომერი 82,  და სწორედ ახლა დიდი კოვზით მაგას  ვცდილობ, რომ კბილი ტაფიდან ამოვიღო -
ახალგაზრდა კაცი ნომერი 6, ტაი-წვნიანი წიწილის ხორცით - 

სამოცს გადაცილებული ქალი  და ამ დროს კბილი ღრმაძირიანი ტაფიდან ამოხტება, იფრენს, იფრენს და წვნიანით სავსე ჯამში ჩაეშვება.
ნომერი 6, ტაი-წვნიანი წიწილის ხორცით, ქოქოსის რძით, ტაი-ჯანჯაფილით, პომიდვრები, ხის სოკო, ლიმნის ბალახი და ფოთლები (ცხარე) – 

ნომერი 6 გადის სწორედ ახლა, მიაქვს თხელ, ლამაზ, 26 წლის ოფიციანტ გოგონას, წარმოშობით ტონკინის ყურიდან, ორმოცდაათი კილოც არ იქნება, 
წვნიანი ნომერი 6 სწორედ ახლა გამოდის, სწორედ ახლა გამოაქვთ,

ახალგაზრდა კაცი მაგიდა ნომერი თერთმეტი, ორი ქალბატონი ზის ფანჯარასთან, ოცდარვა და ოცდაცხრა წლის, ორივეს მუქლურჯი ფორმა აცვიათ, სტიუარდესას ფორმა, ერთ-ერთ მათგანს მუქყავისფერი თმა აქვს, მეორე ქერაა, აქ ხშირად დადიან, ორივენი ამ სახლში ცხოვრობენ, ერთ ბინას იყოფენ, მუქი რომელიცაა, მეგობარი მამაკაციც ჰყავს  და მასთან ერთადაც მოდის ხოლმე ოქროს დრაკონში.
მუქთმიანმა ნომერი 25 შეუკვეთა: ბამი პატი, შემწვარი ჩინური მაკარონი ყვინჩილას მკერდის ფილეთი და ცოცხალი ბოსტნეულით.

მეორემ - ნომერი 6: ტაი-წვნიანი ქათმის ხორცით, ქოქოსის რძით, ტაი-ჯანჯაფილით, პომიდვრებით, ხის სოკოთი, ლიმნის ბალახითა და ფოთლებით (ცხარე), ორივენი დაღლილები არიან, ორივემ დიდხანს იფრინა, სანტიაგო დე ჩილედან მოდიან, ეს კი თითქმის სამყაროს დასალიერია, განაპირა სამხრეთი, ანდებს გადმოუფრინეს, დროებით ბუენოს აირესში გაჩერდნენ -
კაცი ბუენოს აირესი მაგარი ლამაზი უნდა იყოს -
ახალგაზრდა კაცი ჰო, მაგრამ მაგათ სად სცალიათ ქალაქის გასაცნობად -
კაცი ჰო და თან ეგენი ხო სულ თავიანთ საგორიალო ჩემოდნებზე ლაპარაკობენ, ან ფორმებზე, ვარცხნილობებზე და კოლეგებზე და ეგეთ რამეეებზე, აქვე ცხოვრობენ, ამ სახლში, ერთი ბინა აქვთ ნაქირავები საზიაროდ, თანაც ორივენი მაგარი დაღლილები არიან -

 ახალგაზრდა კაცი ჰოდა, მშვენიერ ოფიციანტსაც მიაქვს უკვე საჭმელი, ნომერი 25: ბამი პატი, შემწვარი ჩინური კვერცხის მაკარონი, ყვინჩილას მკერდის ფილე ცოცხალ ბოსტნეულთან ერთად და ნომერი 6, ტაილანდური წვნიანი დედლის ხორცთან ერთად.
ხანგრძლივი პაუზა.

კაცი სტიუარდესები უხმოდ მიირთმევენ.

23.

სამოცს გადაცილებული ქალი,

სამოცს გადაცილებული ქალი  ის რომაა იქა, პატარა, მაგას არა უშავს, შენი არ ვიცი და ერთ ცდად ნამდვილად ღირს. არაფერზე უარს არ ამბობს. ოღონდ საჭმელი იშოვოს და ყველაფერს იზამს.

მოკლე პაუზა.

ყველაფერს.

მოკლე პაუზა.

მართლა ყველაფერს.

მოკლე პაუზა.

სულ ყველაფერს.

მოკლე პაუზა.

ყველაფერს, რასაც კი მოისურვებ.

24.

კაცი, სამოცს გადაცილებული ქალი, ახალგაზრდა კაცი,ახალგაზრდა ქალი, სამოცს გადაცილებული კაცი.

ახალგაზრდა კაცი არც თუ კარგი იდეა იყო, ამდენი ფრენის შემდეგ კვლავ ერთად ესადილათ, რაღაზე უნდა ისაუბრონ, უკეთესი იყო, ეგრევე თავიანთ ბინაში წასულიყვნენ, მაგრამ შეთანხმებულები იყვნენ და აღარ გადათქვეს -

ახალგაზრდა ქალი ჰო, მაგრამ თვრამეტსაათიანი ფრენის შემდეგ რაღა დარჩათ სათქმელი -
სამოცს გადაცილებული კაცი ახალი არაფერი, ყოველ შემთხვევაში -

კაცი თანაც  როგორი ჰაერია ხოლმე თვითმფრინავში -

ამდენი ხანი ფრენა -

სამოცს გადაცილებული ქალი  ხანგრძლივი ფრენა წყლის თავზე, ეკრანებზე ჩანს ხოლმე, როგორ ააცოცდება თვითმფრინავი 900კმ/სთ სიჩქარით აფრიკის დასავლეთ სანაპიროს.
კაცი თანაც  რა საშინელი ჰაერია თვითმფრინავში.

ატლანტიკის ოკეანის თავზე რომ მივფრინავ ხოლმე, სულ ზვიგენებზე ვფიქრობ.

სამოცს გადაცილებული კაცი ამ დროს ზემოდან რომ იყურები, ფანჯრიდან ბევრს ვერაფერს ხედავ.

კაცი თვითმფრინავი გადაჭედილია, ყველა ბილეთი გაყიდულია. ჩილელები, არგენტინელები, ბოლივიელები, ინდიელების სახეები -

ახალგაზრდა კაცი საჭმელებს ამზადებენ გასატანად, ასარჩევადაა ხოლმე ქათმის ფრიკასე ან მაკარონი-პასტა.

კაცი ანგოლას, გაბონს, ლიბერიას და სიერა ლეონეს რომ გადაუფრინეს და გამბიას, სენეგალს და მავრიტანიას თავზე მოექცნენ, ინგა, პირველი სტიუარდესა ეუბნება ევას, მეორე სტიუარდესას, - ერთი ამას გადახედე -
სამოცს გადაცილებული კაცი რა არის?

კაცი შეხედე!

სამოცს გადაცილებული კაცი ვერაფერს ვხედავ. რა არის?
კაცი შეხედე რა!

სამოცს გადაცილებული კაცი ვერ ვხედავ ვერაფერს, აქ მარტო წყალია -
კაცი არა, ეგერ -
სამოცს გადაცილებული კაცი სად?

კაცი ეგერ! ეგ ნავი არ არის?
სამოცს გადაცილებული კაცი ნავი? აქედან ნავს როგორ დაინახავ -
კაცი ჰო, ნავია! ხალხითაა სავსე, ვერ ხედავ?
სამოცს გადაცილებული კაცი ათი კილომეტრის სიმაღლიდან, აბა რა -
25.
ახალგაზრდა კაცი

ახალგაზრდა კაცი ჭრიჭინასთან მოხუცი კაცი მივიდა და უთხრა: 

მოდი ჩემთან.

მოდი, მომეფერე, რაღაცა მიქენი.

მინდა, ისევ გავახალგაზრდავდე.

მაგრამ აქედან ვერაფერი გამოვიდა. ჭრიჭინა ყველაფერს აკეთებდა, რაც კი შეეძლო, მაგრამ კაცი მაინც არ ახალგაზრდავდებოდა, სულ ერთია, ჭრიჭინას რაც არ უნდა ეკეთებინა.
რამეს ნატვრა რომ შემძლებოდა, თქვა მოხუცმა. 

და ასე იყო გაჩუმებული კაი ხანს. ჭრიჭინა კი რაც შეეძლო, ინდომებდა.

და მოხუცი კარგა ხანს დუმდა, მერე უეცრად გაბრაზდა.

მოხუცი ძალიან გაბრაზდა საკუთარ თავზე; სიბერეზე გაბრაზდა, გაცოფდა პირდაპირ იმაზე, რომ აწი ახალგაზრდობას ვეღარ დაიბრუნებდა და ბოლოს ჭრიჭინაზეც გაბრაზდა.

მეგონა, რამის თავი გქონდა. 
მეგონა, რამის თავი გქონდა.

და რადგანაც მოხუცი ასე გაცოფებული იყო, უსამართლო და უხეში გახდა. სასტიკიც.
გაახალგაზრდავება არ შეეძლო, მაგრამ საიმისო ჯანი და ღონე კი ჰქონდა. რომ ჭრიჭინასთვის ერთი ულვაში წაეწყვიტა.
26.
კაცი, სამოცს გადაცილებული ქალი, ახალგაზრდა კაცი,ახალგაზრდა ქალი, სამოცს გადაცილებული კაცი.

სამოცს გადაცილებული კაცი ახლა ინგა და ევა, სტიუარდესები, ოცდამეხუთე და მეექვსე ნომერ კერძებს შეექცევიან, საუბარი მხოლოდ ერთხელ იბმება და ისიც ცოტა ხნით, ლაპარაკობენ იმაზე, თუ როგორია მზის ჩასვლა, როცა დასავლეთისკენ მიფრინავ, როგორია ღამის შემოსვლა ღრუბლებს ზემოდან, როგორ სრულდება ის დანაწევრებულ-გაწელილი, გაუცხოებული, ხანგრძლივი დღე... და კიდევ - როგორია მზის ამოსვლა აღმოსავლეთით ფრენისას, ახალი დღის დადგომა ღრუბლების თავზე - წითელი და არარეალური - იმ მზის ამოსვლა, რომლისკენაც ხომალდი მიფრინავს, როგორია ახალი დღის დადგომა, როცა შენ ასეთი გადაქანცული, დაბეგვილ-დაჭმუჭნული ხარ, მაგრამ მაინც რამხელა სილამაზეა.
კაცი მერე კვლავ ჩუმდებიან, ამჯერად უფრო დიდი ხნით, ფიქრებში იძირებიან, ხანდახან კედელზე აკრულ ნოხს გახედავენ, ჩინურ ნოხს, რომელზეც ოქროს დრაკონია გამოსახული, ოფიციანტი ქალი ეკითხება მათ: 
რამეს ხომ არ დალევთ კიდევ?
ახალგაზრდა კაცი რამეს ხომ არ დალევთ კიდევ?
სამოცს გადაცილებული კაცი არა, გმადლობთ.

ახალგაზრდა კაცი იღიმებიან, სამივე იღიმება -

გოგონა - მომსახურე პერსონალი, 26 წლის, ტონკინის ყურედან, ევა - პირველი სტიუარდესა, მუქთმიანი, 28 წლის და ინგა - მეორე სტიუარდესა, ქერა, 31 წლის. სამივენი იღიმებიან, მომსახურეობა გრძელდება - 
სამოცს გადაცილებული კაცი  ევა, მუქთმიანი სტიუარდესა,  კვლავ მიირთმევს ოცდამეხუთე კერძს - ბამი პატის, ინგა კიდევ, ქერა სტიუარდესა - მეექვსეს, ტაილანდურ წვნიანს.
კაცი ხომ არ გამისინჯავ, ევა -

სამოცს გადაცილებული კაცი  ჰო, ინგა, სიამოვნებით - 

კაცი სამოცს გადაცილებულ კაცს წვნიანს ასინჯებს.

კაცი  ქალი წვნიანს კოვზიდან ხრუპავს - 

სამოცს გადაცილებული კაცი  ევა წვნიანს კოვზიდან ხრუპავს.

ყველაზე უფრო აზიური წვნიანი სან-ფრანცისკოში მომეწონა.

კაცი ჰო?

სამოცს გადაცილებული კაცი  ჰო, სან-ფრანცისკოში. მშვენიერია -  კარგი გემო აქვს, მშვენიერი -
კაცი ჰო, რა,

მერე კი ინგა საწვნის ძირში, ლიმნის ბალახეულობასა და ტაილანდურ ჯანჯაფილს, პომიდვრებსა და ხის სოკოებს შორის გაბლანდულ სისხლიან კბილს ხედავს.
საწვნეს ფსკერზე აგდია, ვითომც არაფერი, 
ეს კბილი,

კბილი, მთლიანი კბილი, ცოტათი სისხლიანი, გამოხრული,

ადამიანის კბილი, საჭრელი,

რა საზიზღრობაა - ამბობს მუქთმიანი სტიუარდესა,

ლუკმასაც აღარ ჩავიდებ.
სამოცს გადაცილებული კაცი  ადამიანის კბილი,

რა საზიზღრობაა, ამბობს მუქთმიანი,

ლუკმასაც აღარ შევჭამ, წავედით, მე მივდივარ, წუთითაც აღარ გავჩერდები აქა.

საზიზღრობაა, მართლა საზიზღრობა,

კბილი  წვნიანში, სისხლიანი კბილი -
შენ მოდიხარ? არ მოდიხარ?

დგება, მიდის, შარიშურით გადის.

კაცი ინგა, ოცდათერთმეტი წლის ქერა სტიუარდესა,
ადგილზე შეშდება, წინ, კოვზზე 
კბილი უდევს, საზარელნახვრეტიანი კბილი. ინგა კბილს ათვალიერებს და ათვალიერებს.

სამოცს გადაცილებული ქალი  ხალხი ოქროს

კბილებს პოულობს თევზის მუცელში.

სამოცს გადაცილებული კაცი  ზოგიერთი კიდევ ალმასს - მაღალ ბალახებში.

27.
კაცი, სამოცს გადაცილებული ქალი, ახალგაზრდა კაცი,ახალგაზრდა ქალი, სამოცს გადაცილებული კაცი.

კაცი ტაი-ჩინურ-ვიეტნამური რესტორნის ოქროს დრაკონის სამზარეულო: პატარას კბილის ღრუდან სისხლდენა არ უწყდება.

ახალგაზრდა ქალი როგორ სდის სისხლი.

სამოცს გადაცილებული კაცი  აბა ერთი კიდევ შემახედე -

ახალგაზრდა ქალი გაუჩერებლად სდის.

სამოცს გადაცილებული ქალი  მაჩვენე აბა - უნდა მივაწვათ, შეიძლება მიწვაა საჭირო, რომ სისხლი გაუჩერდეს -

კაცი  კბილი სადაა, კბილი, რა იქნება, უკან რომ მივადგათ, ნახვრეტს დავუცოთ -

ახალგაზრდა კაცი კბილი გაქრა.

კაცი  გაქრა?

ახალგაზრდა კაცი გაქრა.

სამოცს გადაცილებული კაცი  სად წავიდა კი მაგრამ კბილი -

კაცი  სად წავიდოდა, სადმე აქვე იქნება - იატაკზე ხომ არ დავარდა, აქვე იქნება სადმე -
28.
კაცი

კაცი იმ ოცდაათიოდე წლის ქერა ქალის ჩანთის შიგთავსი, საღამო ხანს სახლის კიბეებს რომ მიუყვება: ტუჩსაცხი, სახლის გასაღები, კოსმეტიკა, ასპირინი, ტამპონები, ავტოკალამი. ტელეფონი. პატარა ბლოკნოტი. ცხვირსახოცები. კინოთეატრის ძველი ბილეთები, იაპონური ასანთი, სიგარეტები. ქვითარი - ნაქსოვი ქურთუკის. იაფფასიანი სათვალე - ჩილედან და წითელ ხელსახოცში გახვეული კბილი, ერთიანად გამოხრული.
29.
კაცი, სამოცს გადაცილებული ქალი, ახალგაზრდა კაცი,ახალგაზრდა ქალი, სამოცს გადაცილებული კაცი.

კაცი პატარა თავს უკან წევს, მოხუცი კი ცდილობს, როგორმე დაუცოს ნახვრეტი ზედა ყბაზე.

მოხუცი ამბობს: ეს რაღაა -

სამოცს გადაცილებული კაცი  რა იყო?

ახალგაზრდა კაცი ბ3: ჰეო ქსაო ქსა ოტი, ვიეტნამური კერძი, არომატული ბრინჯი, ლიმნის ბალახში მარინირებული, შემწვარი ღორის ხორცი ბამბუკის ყლორტებით, ხახვით, ნივრით და ცეზამით.
სამოცს გადაცილებული კაცი  არ არსებობს.

კაცი  რა?

სამოცს გადაცილებული კაცი  არ არსებობს.
კაცი  რა?

სამოცს გადაცილებული კაცი  აქ ვიღაცაა -

კაცი  რა?

სამოცს გადაცილებული კაცი  შიგნით ვიღაცაა - 

კაცი  სად?

სამოცს გადაცილებული კაცი  ნახვრეტში!

30.
ახალგაზრდა ქალი და სამოცს გადაცილებული ქალი
ახალგაზრდა ქალი მინიმარკეტი რესტორნის გვერდით. ზოლიანპერანგა,  კარგად შეზარხოშებული მამაკაცი წასვლას უკვე ვეღარ ხვდება, შნაპსის ბოთლი იქვე გაუხსნია, იქვე დახლთან, სასწორისა და სალაროს გვერდით, გახირულა და ჰანსთან, ამ პატარა მინიმარკეტის პატრონთან ერთად შეექცევა.
სამოცს გადაცილებული ქალი  ჰანსი ეუბნება,  - მაშინ შეეშვი რა მაგ ქალს, შეეშვი რა მაგ ქალს, მაშინ შეეშვი რა მაგ ქალს. არ გაგიგონია. არ გაგიგონია, იმ კაცის არ იყოს, - ჰანსიც კარგი მთვრალია უკვე - არ გაგიგონია ის ანდაზა:

ახალგაზრდა ქალი არა, არ გამიგონია.

სამოცს გადაცილებული ქალი  დაახლოებით ასეა: ქალის გამო ნერვები არ უნდა აიშალოო.
ან: ქალის გამო ნერვიულობა არ ღირსო.

ან: არც ერთი ქალი არ ღირს იმად, რომ მისი გულისთვის ხასიათი გაიფუჭოო.

მე თვითონაც არაფერი გამეგება. უკვე ვეღარაფერს ვხვდები.

დახლის ქვევით, ალუმინის ფოლგის თეფშებზე - სუნი ჯერ კიდევ იგრძნობა - ასმესამე ნომერი კერძის ნარჩენებია: შემწვარი ხბოს ხორცი, ბამბუკით, ხახვით, ბულგარული წიწაკითა და ნივრით, ცხარე, ორი ულუფა.

ჰო, ისე შენთვის რაღაცა მაქვს, განსაკუთრებული, ასე მგონია და რა ვიცი. აბა, ერთი წამომყევი.
ახალგაზრდა ქალი ჰანსი მაღაზიას შიგნიდან კეტავს. დახლის ქვედა უჯრას გამოაღებს, რომელიც რეზინის ლენტებითა და ბოლტებითაა სავსე და გასაღებს იღებს.
წავედით.

რა ვიცი, შევხედავთ, ვნახავთ. ჩემი მეგობარი არა ხარ? წავედით, წავედით.

32.
კაცი, სამოცს გადაცილებული ქალი, ახალგაზრდა კაცი,ახალგაზრდა ქალი, სამოცს გადაცილებული კაცი.

სამოცს გადაცილებული ქალი  ოქროს დრაკონში. ნომერი 41, ტაი-წიწილა,  ქათმის მკერდის ფილე, შეპიწკინებული, ჯანჯაფილით, ბარდით, სოიოს ყლორტებით, ბამბუკთან, ლიმნის ფოთლებთან, ბალახთან და წითელ „ქარი“-სოუსთან ერთად (ძალიან ცხარე).

სამოცს გადაცილებული კაცი  არ არსებობს.

ახალგაზრდა ქალი რა?

სამოცს გადაცილებული კაცი  არ არსებობს.

ახალგაზრდა ქალი რა?

სამოცს გადაცილებული კაცი  ვიღაცაა -

ახალგაზრდა ქალი რა?

სამოცს გადაცილებული კაცი  ვიღაცაა შიგნით -

პატარა ჩინელის კბილის ღრუში ადამიანების ჯგუფი ზის წრიულად.

კაცი რატომ არ გვირეკავ. ხანდახან მაინც დაგვირეკე ხოლმე. შენს ზარს ისე ველოდებით.
ახალგაზრდა ქალი კბილის ღრუში, საიდანაც სისხლი განუწყვეტლივ მოდის, სხედან: დედაჩემი, მამაჩემი, ბიძაჩემი, დეიდაჩემი და ვიღაცეები კიდევ, რამდენიმე პიროვნება.

რატომ არ გვირეკავ. ხანდახან მაინც დაგვირეკე ხოლმე. 

სამოცს გადაცილებული ქალი  მე ხომ  ვნერვიულობ, ამბობს დედაჩემი.
ის მაინც გამაგებინე, როდესმე თუ ჩამოხვალ.

ახალგაზრდა ქალი მამაჩემი ამბობს: ის მაინც გაგვაგებინე, ბიჭო, სად ხარ.

სამოცს გადაცილებული კაცი  სად ხარ, ბიჭო?

ახალგაზრდა ქალი სად და ოქროს დრაკონში. სამზარეულოში ვმუშაობ და ეს-ესაა ბიძაჩემმა კბილი ამომაძრო.

კაცი  კბილი? ჰოო? რა საშინელებაა! შენ ის მითხარი -
ახალგაზრდა ქალი ჰო, საშინელებაა - 

კაცი  შენ ის მითხარი, რას შვები, თუ შოულობ რამეს -

ახალგაზრდა ქალი ჰო, ვიცი, ვიცი, ბიძია, ყველაფერს დაგიბრუნებ უკლებლივ ყველაფერს -

ახალგაზრდა კაცი შენი და? შენი და თუ იპოვე?

ახალგაზრდა ქალი არა, რა ვიპოვე, არც კი ვიცი, სად ვეძებო -

სამოცს გადაცილებული ქალი  ფრთხილად იყავი, შვილო, თავს მოუფრთხილდი, როგორ იმგზავრე?
ახალგაზრდა ქალი უნდა შევწყვიტო, ბოდიშს გიხდით, მაგრამ სისხლი ისევ მომდის, კარგად იყავით, მგზავრობაზე მერე იყოს. კარგად იყავით.

სამოცს გადაცილებული კაცი  კარგად იყავი, შვილო და  თავს მიხედე.
33.
სამოცს გადაცილებული კაცი.

სამოცს გადაცილებული კაცი  ჭიანჭველასთან ერთი ჯეელი მიდის და ეუბნება:  ჭრიჭინა რომ გყავს ბინაში. ერთი საათით რა ღირს?

ცოტა ხანში ეს ყმაწვილი უკვე ჭრიჭინას ოთახშია, მარტონი არიან. ავეჯი თითქმის არ დგას, თითო-თითო საწოლი, მაგიდა და სკამი.

იცი, რა - ამბობს ჯეელი, -  გოგო დავაორსულე, ბავშვი არ მინდა და რაც ეს ამბავი გავიგე, იმ გოგოს ვეღარ ვეკარები, მეზიზღება. თანაც ახალი სამსახური მაქვს საძებნელი, სხვანაირად სამ ადამიანს ვეღარ გავწვდები, ახლა ხომ ყველა მე ჩამომეკიდება კისერზე, ამიტომაც მგონია, რომ რაღაცა მეც დავიმსახურე, თანაც განსაკუთრებული რაღაცა და  ახლა მის მიღებას ვაპირებ; და იგი ჭრიჭინას ჭრიჭინასავით კი არ ექცევა, არამედ ისეთი ნივთივით, რომლის საფასურიც უკვე გადახდილია და ამიტომ აღარ დაეძებ, ეს ნივთი გაფუჭდება თუ არა.  შეიძლება, ზუსტად ისე ექცევა, როგორც უნდა, რომ იმ თავის ორსულ გოგოს მოექცეს.
და როცა ჭიანჭველამ ნახა, ამ ახალგაზრდამ ჭრიჭინა რა დღეშიც ჩააგდო, ასე თქვა: აქ მოსული აღარ დაგინახო, ანუ: მოდი, ოღონდ იმისათვის, რისი გაკეთებაც გინდა, ბევრად მეტი უნდა გადამიხადო, სამჯერ მეტი.

34.
კაცი.

კაცი  ღამე, სტიუარდესების ბინა.
ინგა, ქერა სტიუარდესა, მაგიდას უზის, მარტოა, სიბნელეა, მხოლოდ ქუჩის ფარნების შუქი შემოდის. უნიფორმა ჯერ არ გაუხდია - მუქლურჯი ქვედაბოლო, მუქი წინდები, მაღალქუსლიანი ფეხსაცმელები. ყელსახვევი. ქუჩიდან შემომავალი ფანრების შუქზე ჩანს, რომ ინგას წინ კბილი უდევს.

კბილს უზარმაზარი ნახვრეტი აქვს. ქალს კბილი წინ უდევს, მაგიდაზე. ნახვრეტი კბილის ბოლომდე გადის, საჭრელი კბილია, ნახვრეტში გახედვა შეიძლება. 

ფორმა არ გაუხდია. არც წინდები, არც ქვედაბოლო. საერთოდ კი, ხანგრძლივი რეისის შემდეგ შინ როგორც კი ბრუნდება, წინდებს და ფეხსაცმელებს მაშინვე იხდის ხოლმე...

მაინც როგორ უნდა მოხვედრილიყო  კბილი წვნიანში. ნომერი 6, ტაი-წვნიანი ქათმის ხორცით, ქოქოსის რძით, ტაი-ჯანჯაფილით (ცხარე), ნეტა ვისი კბილია. როგორ ეტკიებოდა, ვისიც იყო.

თავის თანამობინადრეს ეძახის, ევას.

ევა?

მაგრამ ევას არ ესმის, მეგობართან ერთადაა, გვერდით ოთახში.

ქალი კბილს პირში იდებს.

კაცი კბილს პირში იდებს.

კბილს ცოტათი ტაი-წვნიანის გემო აქვს, ცოტათი კიდევ - სისხლის.

ქალი ენით უცხო კბილში ნახვრეტს სინჯავს.

კაცი ენით უცხო კბილში ნახვრეტს სინჯავს.

ქერა სტიუარდესა კბილს მერე მაგიდაზე აბრუნებს.

რა უყოს ახლა ამ კბილს? ვერ გადააგდებს, არ შეუძლია.

35.
ახალგაზრდა ქალი და სამოცს გადაცილებული ქალი

ახალგაზრდა ქალი მინიმარკეტის გამყიდველი ზედ მაღაზიის თავზე ცხოვრობს, სულ ერთი კიბეა ასავლელი. ზოლიანპერანგა ამბობს:
შენს ბინაში ჯერ არ ვყოფილვარ.

სამოცს გადაცილებული ქალი  პროდუქტის გამყიდველი ამბობს:

ჩემს ბინაში არ ყოფილხარ?

ახალგაზრდა ქალი არა.

სამოცს გადაცილებული ქალი  ნამდვილად?

ახალგაზრდა ქალი არა-მეთქი! ნაღდად გეუბნები.

სამოცს გადაცილებული ქალი  ცოტათი შეცბება. შემო, შემო -
ახალგაზრდა ქალი ეს ხომ -
სამოცს გადაცილებული ქალი  ჰო, რა იყო -
ახალგაზრდა ქალი არ არსებობს -
სამოცს გადაცილებული ქალი  რატომ -
ახალგაზრდა ქალი ზოლებიანპერანგა კიდევ ერთ ლუდს გაიხსნის და გამყიდვლის ბინას გაოცებული შემოივლის -
არ არსებობს -

სამოცს გადაცილებული ქალი  რა იყო, რა ხდება -
ახალგაზრდა ქალი გამყიდველს ბინა  კი არა საწყობი აქვს, იქაურობა ჭერამდეა სავსე სხვადასხვა პროდუქტით: ბრინჯი, მაკარონი, რძის კონსერვი, მარილი, შაქარი, ყველაფერი სავსეა: გამხმარი თევზი, ძეხვეულობა.
ეს ხომ, ეს ხომ ბინა არ არის.

სამოცს გადაცილებული ქალი რატომ ვითომ?
ახალგაზრდა ქალი ეს საწყობია -
სამოცს გადაცილებული ქალი  საწყობი, რისი საწყობი?
ახალგაზრდა ქალი საქონლის შესანახი საწყობი, გამოვსებულია აქაურობა.
სამოცს გადაცილებული ქალი  სარჩოს მომარაგება ძალიან მნიშვნელოვანია  და უფრო მეტიც, ვიდრე უბრალოდ მნიშვნელოვანი, ზაფხულში ამაზე არავინ ფიქრობს, მაგრამ აი, ზამთარში, როცა აცივდება ხოლმე ...
ახალგაზრდა ქალი გვირაბის გათხრაა საჭირო, რომ აქ იმოძრაო.
სვამს. გამყიდველიც სვამს.

36.
კაცი, ახალგაზრდა ქალი, სამოცს გადაცილებული კაცი.

კაცი  ინგა, სტიუარდესა, მაგიდას უზის, ღამეა, შუქი არ უნთია. ერთადერთი განათება ქუჩიდან შემომავალი შუქია. წინ კბილი  უდევს, კბილი ჩრდილს აფენს.

რა ვქნა, რა ვუყო, გადაგდებით ვერ გადავაგდებ, თუმცა ვერც დავიტოვებ. 

ამ დროს გვერდით ოთახში ევა, მეორე სტიუარდესა, თავის მეგობარს ეუბნება:

სამოცს გადაცილებული კაცი  იცი, ინგამ წეღან ოქროს დრაკონში. თავის წვნიანში კბილი იპოვა.
ახალგაზრდა ქალი რომელ წვნიანში -

სამოცს გადაცილებული კაცი  ქვევით, ჩინურში, ტაი-წვნიანში, ნომერ 6-ში. ადამიანის კბილი.

ახალგაზრდა ქალი წვნიანში კბილი არასდროს შემხვედრია.

სამოცს გადაცილებული კაცი  ევამ და მისმა მეგობარმა რომ ერთმანეთი გაიცნეს, მეგობარმა უთხრა ევას, ბარბის თოჯინას ჰგავხარო -

ახალგაზრდა ქალი ბარბის თოჯინას ჰგავხარ.

სამოცს გადაცილებული კაცი ერთმანეთი კიდევ უფრო ახლოს რომ გაიცნეს, ქალი ეუბნებოდა ხოლმე:

ახლა შენ ბარბიფაკერი გამოდიხარო.

ახლა შენ ბარბიფაკერი გამოდიხარ.

ახალგაზრდა ქალი იცინის. ჰო, ბარბიფაკერი ვარ.

მოკლე პაუზა.

ფრენამ როგორ ჩაიარა?

სამოცს გადაცილებული კაცი  ფრენამ როგორ ჩაიარა, კითხულობს ახლა ბარბიფაკერი.

ფრენამ კარგად, ნორმალურად იყო ყველაფერი, ვიდრე ინგა წვნიანში კბილს არ იპოვიდა.
ახალგაზრდა ქალი რა ვქნათ ახლა, არ დავწვეთ?

კაცი  ევა საწოლშია უკვე, გვერდით მეგობარი უწევს, რომელსაც ბარბიფაკერს ეძახის.

ჩაბნელებულ ოთახში ქერა ქალი ზის, წინ, მაგიდაზე, კბილი უდევს.

37.
ახალგაზრდა კაცი, სამოცს გადაცილებული ქალი

სამოცს გადაცილებული ქალი  უკვე გვიანია. ბაბუის კარებზე შვილიშვილი რეკავს ზარს. ბაბუ, კიდევ რაღაცის თქმა მინდოდა.
ახალგაზრდა კაცი კარგი, შვილო, მოხდა რამე? რა იყო, რა გჭირს?

მოკლე პაუზა.

რა გჭირს? 

სამოცს გადაცილებული ქალი  ბავშვი მეყოლება.

ახალგაზრდა კაცი ბავშვი - 

მოკლე პაუზა.

მერე?

სამოცს გადაცილებული ქალი  ბავშვი მეყოლება, მაგრამ არ მინდა, რომ მეყოლოს. ვინატრებდი, რომ ყველაფერი ძველებურად იყოს.

38.
ახალგაზრდა კაცი,

ახალგაზრდა კაცი ჭრიჭინა ჭიანჭველასთანაა სახლში, პატარა ოთახში, იქ ბევრი არაფერი დგას,- ერთი სკამი, ერთი მაგიდა, ერთი საწოლი.

ხანდახან ჭრიჭინა გაიფიქრებს ხოლმე, ზამთარი ალბათ კაი ხნის გასულია, ერთი უნდა გავიხედო გარეთ, ზაფხული ხომ არ დადგა უკვე.
მაგრამ ეშინია, რომ გზაში რაღაც დაემართება. რომ უვნებლად ვერ გამოვა.
39.

კაცი, სამოცს გადაცილებული ქალი, ახალგაზრდა კაცი,ახალგაზრდა ქალი, სამოცს გადაცილებული კაცი.

კაცი ტაი-ჩინურ-ვიეტნამური რესტორანი ოქროს დრაკონი. პატარას სისხლი არ უწყდება.

ახალგაზრდა კაცი ის კბილი რომ გვაპოვნინა!

სამოცს გადაცილებული ქალი  კბილი დაიკარგა.

კაცი ნომერი 30: ბამი გორენგი - შემწვარი მაკარონი მამლის ხორცით, კრევეტებით, ქარი-სოუსით და ბოსტნეულით (მსუბუქად ცხარე).

ახალგაზრდა ქალი ძალიან მცივა.

სამოცს გადაცილებული კაცი  მთლად გაფითრდა ბიჭი.
ახალგაზრდა ქალი როგორ მცივა, არადა აქ სულ თბილა ხოლმე.

სამოცს გადაცილებული ქალი  თბილა, თბილა, აბა რა იქნება, სულ გაზი ანთია, აქ თბილა ნამდვილად.

ახალგაზრდა ქალი ახლა ცივა.

კაცი ეს სისხლის მიმოქცევის ბრალია.

სამოცს გადაცილებული კაცი  დედაშენს ხომ ელაპარაკე! კბილის ნახვრეტიდან ხომ დაუკავშირდი!

ახალგაზრდა კაცი მასეა, სისხლის მიმოქცევაა.

სამოცს გადაცილებული კაცი  დედას ხშირ-ხშირად უნდა შეეხმიანო ხოლმე, დაურეკო!

კაცი  ნომერი 71: რა პრა, მელანთევზა ნივრით, წიწაკა ჩილით, ბოსტნეულით, ტაი-რეჰანით,  ცხელ-ცხელი, რკინის ფირფიტაზე.
პატარა ტაბურეტიდან ვარდება და ძირს ეცემა.

სამოცს გადაცილებული კაცი  ეე, ეე -

კაცი ეე, ეე -

ახალგაზრდა კაცი ეე -

კაცი რა მოგივიდა, რა მოგივიდა -

40.
ახალგაზრდა ქალი,

ახალგაზრდა ქალი ღამით, სუპერმარკეტის გამყიდველი ჰანსის ბინაში არიან: სუპერმარკეტის გამყიდველი ჰანსი და ზოლიანპერანგა მამაკაცი, რომელიც დღეს საბოლოოდ დაშორდა ცოლს, რომელმაც, თავის მხრივ, გუნდის სინჯებზე სხვა კაცი გაიცნო.
ისინი მუსიკას ძალიან ხმამაღლა აყვირებენ და ისეთი მთვრალები არიან, რომ ჭკუა აღარ ეკითხებათ. 

ისეთი ხმამაღალი მუსიკაა, ყურში მხოლოდ ხმაურად ჩამესმის.

ბინაში ისე ბნელა, თითქოს ფანჯრის მინები აწებებული იყოს, ეს იმის ბრალია, რომ ფანჯრების წინ სულ თაროები დგას, ეს თაროები კიდევ სულ გამოტენილია სხვადასხვა საქონლით, თაროებიც და კარადებიც, ყველგან პროდუქტის მარაგია, მაკარონი, ბრინჯი, შაქარი, მარილი. მთელი ამ თაროებისა და კარადების შუაში ორი დივანი დგას, ოთახის ერთ კუთხეში ერთადერთი სანათი დგას - ღამის ნათურა.
ისინი დივანზე სხედან და ისეთი მთვრალები არიან, რომ ძლივსღა ინძრევიან.
41.
კაცი, სამოცს გადაცილებული ქალი, ახალგაზრდა კაცი,ახალგაზრდა ქალი, სამოცს გადაცილებული კაცი.

სამოცს გადაცილებული ქალი  ტაი-ჩინურ-ვიეტნამური რესტორნის ოქროს დრაკონის სამზარეულო:
მოკლე პაუზა.

პატარა თოვლივითაა გათეთრებული -

კაცი თეთრი როგორც შროშანი -

ახალგაზრდა კაცი თეთრი როგორც ალუბლის ყვავილი.

სამოცს გადაცილებული კაცი  მკვდარია უკვე.

სამოცს გადაცილებული ქალი  სისხლისგან დაიცალა.

აჰ, პატარავ, აჰ, პატარავ.

კაცი ნომერი ბ5: ბო ხაო ხა ოტი, შემწვარი ხბოს ხორცი, ჩინური კომბოსტოთი, ტკბილი წიწაკით, ვიეტნამური სოკოთი, ბამბუკის ყლორტებით, ხახვით, ნივრით, ლიმნის ბალახით.
ახალგაზრდა ქალი ჩინელი სისხლისგან დაიცალა და ტაი-ჩინურ-ვიეტნამური რესტორნის, ოქროს დრაკონის, სამზარეულოს იატაკზე წევს, გაზის წითელ და ლურჯ  ბალონებს შორის.

42.
ახალგაზრდა კაცი

ახალგაზრდა კაცი ჭრიჭინა ჭიანჭველას სახლშია, პატარა ოთახში, იქ ბევრი არაფერი დგას - ერთი სკამი, ერთი მაგიდა, ერთი საწოლი.

ხანდახან ჭრიჭინა გაიფიქრებს ხოლმე, ზამთარი ალბათ კაი ხნის გასულია, ერთი უნდა გავიხედო, ზაფხული ხომ არ დადგა უკვე.

მაგრამ ეშინია, რომ გზაში რაღაც დაემართება. რომ უვნებლად ვერ გამოვა.
43.
სამოცს გადაცილებული კაცი და ახალგაზრდა ქალი, რომელიც გვერდით უდგას.

სამოცს გადაცილებული კაცი  ევა, მუქთმიანი სტიუარდესა და მისი მეგობარი.

სულ ბარბიფაკერს ვეძახდი ხოლმე და თავიდან შეიძლება ეს კიდეც ართობდა, მაგრამ მერე უკვე არც იმდენად. ვიცი, რომ სულელური სიტყვაა ეს ბარბიფაკერი და არც კი ვიცი, მაინც რატომ ვეძახი კიდევ.

მისთვის მეტისმეტად ახალგაზრდა ვარ. ჩემ თავს ვეკითხები, ნეტავი რას გრძნობს, როცა ასეთ ახალგაზრდა სხეულს ეხება. მე რომ მის სხეულს ვეხები, ასაკს ვგრძნობს. კარგად გამოიყურება, მომხიბვლელი მამაკაცია. მაგრამ მე ვგრძნობ მისი კანის ასაკს. ძალიან მიყვარს, თან ამავე დროს ალბათ მეზიზღება კიდეც. ან საკუთარი თავი მეზიზღება და ასე ამიტომაც ვეძახი. 
მოკლე პაუზა.

სულ სხვა პიროვნებად ქცევა რომ შემეძლოს, ვიდრე ვარ. სულ სხვა პიროვნებად ქცევა რომ შემეძლოს, ვიდრე იძულებული ვარ, რომ ვიყო. სულ სხვა ადამიანად...
მოკლე პაუზა.

რამეს ნატვრა რომ შემეძლოს.

აღარც სტიუარდესა ვიყო და არც ბარბიფაკერის საყვარელი.

და ბარბიფაკერიც აღარ იყოს ბარბიფაკერი. ერთმანეთში გაცვლა რომ შეგვეძლოს, მაშინ მე ერთი მიმზიდველობაშემორჩენილი მფრინავი ვიქნებოდი, რომელსაც არც საზღვარი დარჩენია გადაულახავი და არც ქვეყანა.  ეგ კი - ეგ ერთი მშვენიერი სტიუარდესა იქნებოდა, რომელიც თავის ცხოვრებას ჯერჯერობით მხოლოდ იმაში ხარჯავს, რომ ზღვის დონიდან 3300 ფუტ სიმაღლეზე მოგრუხუნე მილში საჭმელებს დაატარებს.
რა იქნებოდა, რომ -

44.
კაცი, სამოცს გადაცილებული ქალი, ახალგაზრდა კაცი,ახალგაზრდა ქალი, სამოცს გადაცილებული კაცი.

სამოცს გადაცილებული კაცი  ტაი-ჩინურ-ვიეტნამური რესტორნის ოქროს დრაკონის სამზარეულოს იატაკზე, გაზის ბალონებს შორის ერთი მიცვალებული წევს, პატარა ჩინელი, ახალმოსული, რომელიც თავის დას ეძებს, ან ეძებდა და სისხლისგან დაიცალა, თანაც უცბად, თვალის დახამხამებაში.
სამოცს გადაცილებული ქალი  რა ვუყოთ ახლა ამას -

ახალგაზრდა კაცი ასე ხომ არ იქნება -

კაცი აქ ვერ დარჩება -

სამოცს გადაცილებული კაცი  ასე ხომ არ იქნება გაშოტილი -

სამოცს გადაცილებული ქალი  აჰ, ჩემო პატარავ, ჩემო პატარავ -

ახალგაზრდა ქალი მკვდარ ჩინელს ნოხში ახვევენ, რომელიც ოქროს დრაკონის კედლიდან იმ დროს ჩამოხსნეს, როცა რესტორანში არავინ იყო. 

არადა, ეს ის ოქროს დრაკონიანი ნოხი იყო, რომლის ახლოდან ნახვა სულ უნდოდა ხოლმე, რადგან შინ ასეთი ნოხები არ ჰქონდათ. ახლა კი უკვე გვიანი იყო. 

სამოცს გადაცილებული ქალი  აჰ, ჩემო პატარავ, ჩემო პატარავ -

ახალგაზრდა ქალი ოქროს დრაკონი იკეტება. რესტორანში შუქი ქრება და მანათობელი წარწერა და კარზე დაკიდული ფარნებიც ინავლებიან. შუქის ამომრთველის ხმა.
ერთ-ერთი მზარეული კარს გარედან კეტავს.

სხვები რესტორანს უკანა გასასვლელიდან ტოვებენ, მხრებზე დახვეული, მძიმე ნოხი შემოუდევთ.

თბილი ღამეა.

45.
ახალგაზრდა კაცი,ახალგაზრდა ქალი, სამოცს გადაცილებული ქალი.

ახალგაზრდა კაცი ჭრიჭინამ იფიქრა, ამ ხმაურის მიუხედავად, ჭიანჭველას ალბათ მაინც ჩაეძინა,რაკი ასეთი მთვრალი იყოო და ოთახიდან გამოვიდა, ღამეა, ორის ნახევარი. მაგრამ ჭიანჭველას სულაც არ ჩასძინებია, ეღვიძა, თითქმის ეღვიძა, სტუმარი ჰყავდა, ზოლიანპერანგა მამაკაცი, იმას ეღვიძა, ისხდნენ და სვამდნენ და ეწეოდნენ და მუსიკას ისე აღრიალებდნენ, რომ იქ გაძლება არ შეიძლებოდა -

ახალგაზრდა ქალი უეცრად ოთახში ახალგაზრდა ქალი დგას, აზიელი.

პაუზა.

უეცრად ოთახში ახალგაზრდა ქალი დგას, აზიელი.
მე ვთქვი - 
ეე, შენ აქ საიდან გაჩნდი.

ახალგაზრდა კაცი მან თქვა, ეე, შენ აქ საიდან გაჩნდი.

ახალგაზრდა ქალი ეე, საიდან, საიდან, საიდან გაჩნდი აქა, მითხარი, ჰანს, ეს აქ საიდან გაჩნდა, ჰანს, ჰანს, გაიღვიძე, შეხედე, ვინ არის აქა, ჰანს, ეს საიდან გყავს? ჰანსს ჩაეძინა. ჰანს, გაიღვიძე, შეხედე, შეხედე, ვინ არის.

ახალგაზრდა კაცი ზოლიანპერანგა ჭრიჭინას ეუბნება, ვინ ხარ, რა ლამაზი ხარ. გამოდი  ერთი აქეთ, - ეუბნება - აგერ დამიჯექი.
გათრიაქებული მთვრალია და მის არეულ მზერაში წყენა, უხეშობა, გაბოროტება იკითხება, ასეთი მზერა ჭრიჭინასთვის ნაცნობია.
ახალგაზრდა ქალი არა, არა, არა. ჰანს, გაიღვიძე, რა! მითხარი რა, ერთი შეხედვით სუფთა ისა ხარ, ის რომაა - არა, ნუ გეშინია, მართლა, ნურაფრის ნუ გეშინია, შემომხედე, აგერ ვზივარ, ჰანსთან ერთად, მეგობრები ვართ, ცოტა დავლიეთ, რა მოხდა მერე, აკრძალული ხომ არ არის, მართლა და მართლა, მაგარი საყვარელი ვინმე ხარ, აგერ, ლუდი გადამეწუწა, ჩემდაუნებურად -

ახალგაზრდა ქალი ლუდს იწუწებს -

ახალგაზრდა კაცი ლუდი დაიწუწა, არა უშავს, მოვწმინდავ მერე -

ახალგაზრდა ქალი რა თქვი, რა თქვი?

ახალგაზრდა კაცი არა უშავს, მერე მოვწმინდავ -

ახალგაზრდა ქალი ნუ გეშინია-მეთქი, გეუბნები, არავისი არ უნდა შეგეშინდეს, არავისი, მით უმეტეს, ჩემი!  მით უმეტეს, ჩემი!  
მოკლე პაუზა.

იმას ჰგავხარ, რა ქვია - რა მშვენიერი ხარ, ამ თხელ-თხელი მკლავებითა და ფეხებით, იმას ჰგავხარ - ჰო, კალიას!
მოკლე პაუზა.

შენ ჰგავხარ ჩინურ კალიას. მოუხელთებელი რომაა. ეს რა მომევლინა, ამ შუაღამისას. უეცრად მთელი კონტინენტი არ დამეხატა შუა ოთახში? შორეული კონტინენტი. თავისი  ათასწლოვანი ისტორიით! ისტორიით, გესმის? ჩინეთი. ჩინური კედელი. აკრძალული ქალაქი. უდაბნო. ყვითელი მდინარე. აბრეშუმის გზა. დენთის და წიგნის ბეჭდვის გამოგონება. ეს ყველაფერი ჩინეთია. ერთი მილიარდი ჩინელი.
მოკლე პაუზა.

იქიდან მოხვედი. არა? ხო ჩინეთიდან მოხვედი?

მოკლე პაუზა.

მოდი აქ. დამიჯექი, ვისაუბროთ. მოდი, მოდი.

46.
კაცი, სამოცს გადაცილებული ქალი, ახალგაზრდა კაცი,ახალგაზრდა ქალი, სამოცს გადაცილებული კაცი.

სამოცს გადაცილებული ქალი  ღამე ქალაქში, გარეთ. მდინარეზე გადებულ ხიდზე ოთხი აზიელია ოქროს დრაკონიდან და მკვდარი ყმაწვილი, იმ ნოხში შეხვეული, რომელიც მათი რესტორნის კედელზეა ხოლმე გაკრული.
მართლა წყალში უნდა გადააგდოთ?

კაცი აბა, სად წავიღოთ?
სამოცს გადაცილებული ქალი  სადმე სხვაგან, ასე ხომ არ შეიძლება.

სამოცს გადაცილებული კაცი იქნებ უბრალოდ სადმე დავტოვოთ, უბრალოდ ქუჩაში დავტოვოთ...

ახალგაზრდა ქალი იმედია, ხიდიდან არ გადამაგდებთ, ჩემს თავს ვეკითხები, როგორია, ხიდიდან რომ გისვრიან-მეთქი.

კაცი არა, ქუჩაში არ დატოვოთ, ქუჩაში ვინ იცის, რა დაემართება -

სამოცს გადაცილებული ქალი  საცოდავი ესა -

ახალგაზრდა ქალი იმედია, ხიდიდან არ გადამაგდებთ.
კაცი ავდგეთ და უბრალოდ ხიდიდან გადავაგდოთ -

სამოცს გადაცილებული კაცი  ხიდიდან?
კაცი ჰო, ხიდიდან უნდა გადავაგდოთ -

ახალგაზრდა ქალი  ნოხს ხიდის მოაჯირზე აზიდავენ, კიდევ ერთხელ შეატრიალ-შემოატრიალებენ და მერე შლიან.

ის ისევ აქაა - ოქროს დრაკონი, კარგად შეხედვა მაინც მომესწრო, სულ ვნატრობდი, ერთი დამშვიდებულად შემახედა-მეთქი, სადაცაა მივწვდები თითქოს, ნოხს ნიავი არხევს.

მშვიდობით.

ხიდიდან წყალში ვვარდები, ჩემი სხეული ცივ მდინარეს აპობს, წყალი შხუილით შემოდის ჩემში  კბილის ხვრელიდან და მივცურავ შინისაკენ, მდინარე გულში მიკრავს და ასე მივყავარ, კილომეტრებს გავდივართ. მერე ჩრდილოეთის ზღვას მაბარებს, ერთ-ერთ დინებას ჩრდილოეთისკენ მივყავარ, ჯერ  ნორვეგიის და ფინეთის, მერე რუსეთის გასწვრივ, გაყინული არქტიკული ზღვისაკენ, ზღვის ზედაპირი გაყინულია, ყინულქვეშ მივიკვლევ გზას, ალბათ თევზი მიმიძღვის რომელიმე, ან ვეშაპი. 
არქტიკული ზღვით მთელი რუსეთი, მთელი ციმბირი გადავკვეთე, ხანგრძლივი მოგზაურობა გამომდის.
ვკვეთავ ბერინგის ყურეს და ბერინგის ზღვას.

შემდეგ კამჩატკის ნახევარკუნძულის ჯერი დგება -

ბევრი აღარ დამრჩა, მალე შინ ვიქნები.

იაპონიას გარიჟრაჟზე ავუარე გვერდი და იმავე დღეს, საღამოხანს ჩინეთსაც მივაღწიე ბოლოს და ბოლოს.

უკვე აქა ვარ, თითქმის შინა ვარ. მხოლოდ და მხოლოდ 3000 კილომეტრი დამრჩა ასავლელი ყვითელ მდინარეზე, სამი პროვინცია უნდა ავიარო, ჯერ დასავლეთით მივდივარ, მერე ჩრდილოეთით და აი, უკვე სახლში ვარ. კარგია, მაგრამ ნეტა როგორ გამოვიყურები? რამდენი დრო გავატარე გზაში? რამდენიმე კვირა? თვე? ან იქნებ წელიც? ხანგრძლივი მოგზაურობა იყო. უაღრესად ხანგრძლივი. შეიძლება წლებიც კია გასული, ვიდრე გზაში ვარ.
ნეტა როგორ გამოვიყურები?ცალკე  ზღვის მარილიანმა წყალმა, ცალკე მდინარისამ ხორცი ერთიანად გამომჭამა, ცარიელი ძვლები ვარ და ალაგ-ალაგ წყალმცენარეები მაქვს გაჩხერილი.. კარგი სანახავი ნამდვილად არ ვიქნები. მიხარია, შინ რომ დავბრუნდი.

მშია.

გამარჯობა, პატივცემულო ძია, ძალიან ვწუხვარ, მაგრამ იმ ტკიცინა ფულს სამუდამოდ უნდა დაემშვიდობოთ, მაშინ რომ მომიგროვეთ და გადმომეცით, იმ ფულს ვეღარ იხილავთ.

არა, მართლა უნდა დაემშვიდობოთ, სამწუხაროდ.
აი, უკანა გზა კი არაფერი არ დამჯდომია, სულ უფასოდ გამოვიარე, სულ უფასოდ, თან სრულიად მარტომ.

საყვარელო დედი, ეგ შავი თმა როგორ გაგთეთრებია.

რაო, მამაჩემი ორი წლის წინ გარდაიცვალა? ეს რა უბედურება გვწვევია.

ჩემი და -

არა, ჩემი და ვერ ვიპოვე, ძალიან ვწუხვარ, მაგრამ ასე იოლი კი არ იყო, როგორ, ნუთუ არ დაბრუნებულა, თანაც დიდი ხნის წინათ?

მე რა ვიცი, რა დაემართა, მართლა არ ვიცი, ის გოგო რანაირად მეპოვა, იცოდა ვინმემ, სად იყო, ვისთან იყო, მასთან ერთად ვინ იყო, ფულისათვის რისი გაკეთება უხდებოდა თუ რა. იქნებ ვინმემ შეიფარა. იქნებ უკეთესიცაა, რომ არ გამოჩნდა, შეიძლება,  დამლაგებლად მუშაობს, ან ცეკვავს  სადმე, ერთხელაც არ დაურეკავს? შეიძლება ვერ რეკავს, ან იქნებ ტელეფონი არ არის იმ ადგილას. შეიძლება, ფულს უფრთხილდება და ამიტომაც არ რეკავს, იზოგავს, მომავალზე ფიქრობს. ალბათ სადაცაა გამოჩნდება.

სულ ისეთი შეგრძნება მქონდა ხოლმე, რომ იქვე იყო, სულ ახლოს ჩემგან.  კარგადაა ალბათ. მე როგორ ვარ? - კარგად. ძალიან კარგად. დიდი გზა გამოვიარე. ერთი კბილი დავკარგე. დიდი ხანი მტკიოდა, აქედან როგორც კი წავედი, მალევე ამტკივდა. ვფიქრობდი, გამივლის-მეთქი.
მაგრამ არ გამიარა, უფრო და უფრო მიმატებდა. სულ მტკიოდა, სანამ არ ამომიღეს, ოქროს დრაკონში ამომიღეს, უკანა მხარეს, სამზარეულოში, წითელი ბრტყელტუჩით.

47.

სამოცს გადაცილებული ქალი და ახალგაზრდა ქალი და ახალგაზრდა კაცი

სამოცს გადაცილებული ქალი  ჰანსის, მინისუპერმარკეტის გამყიდვლის ბინა. ჰანსს ცოტა ხნით დივანზე ჩამოეძინა:
შენ ეი, ვერა ხარ რა ჭკუაზე, შეხედე, რა უქენი, კარგად შეხედე, სულ დასისხლიანებულია, ყველა მხრიდან გასდის, ო ღმერთო, ო ღმერთო, ცხოველი ხომ არ გეგონა!

ახალგაზრდა ქალი ზოლიანპერანგა საქციელწამხდარია, გულგარეთ ბუტბუტებს:

 ვწუხვარ, ვწუხვარ.

ვწუხვარ, ვწუხვარ.

მოკლე პაუზა.
სამოცს გადაცილებული ქალი ოჰ, ღმერთო - ეს რა უქენი - ასე როგორ -

ახალგაზრდა ქალი ვწუხვარ, ვწუხვარ. ასე გამოვიდა. ვწუხვარ.

სამოცს გადაცილებული ქალი როგორღა უნდა ქნას აწი - როგორღა - ასეთი გალეშილი ხარ თუ რა გჭირს, სულ გააფუჭე, რაღად ვარგა აწი, გააფუჭებულია მთლიანად -
მისმინე, ბიჭო, ამას გაზღვევინებ, ასე არ შეგრჩება, გადამიხდი ბოლომდე, ეს საცოდავი ესა, უბედურ დღეზე გაჩენილი -
გამყიდველი ტირის.

სამოცს გადაცილებული ქალი ტირის.

48.
კაცი.

კაცი ინგა, ქერა სტიუარდესა, თავის ბინაშია.

მაგიდიდან კბილს იღებს, ქურთუკის ჯიბეში იდებს და ბინიდან გადის. პირველი სართულის ბინიდან ხმამაღალი მუსიკის ხმა გამოდის. ეს მინისუპერმარკეტის გამყიდვლის ბინაა.
ქუჩაში კაციშვილი არ ჭაჭანებს.

ქალაქი ღამით.

შუქი ფანჯრებში. აქა-იქა მანქანებიც.

მდინარეზე გადებულ ხიდამდე მალე მიდის. წინ ჩინელები ხვდებიან, თუ ვიეტნამელები, მთელი ოჯახი, თუკი ოჯახია მართლა, ოქროს დრაკონიდან არიან.

საღამო მშვიდობისა.

სამოცს გადაცილებული ქალი საღამო მშვიდობისა.
კაცი ამ დროს ჯერ კიდევ ფეხზე ხართ?

სამოცს გადაცილებული კაცი  დიახ, დიახ, ცოტა გასეირნება კარგია.

ახალგაზრდა კაცი ზრდილობიანად: არც თქვენ, თქვენც არ გძინავთ ჯერ, ამ დროზე? უკვე გვიანია.

კაცი ჰო, გვიანია. მაგრამ დაღლილი არა ვარ. 

სამოცს გადაცილებული ქალი დაღლილი არა ხართ.

კაცი არა ვარ.

ახლა შეეძლო ეთქვა, შეხედეთ, ეს კბილი დღეს ჩემ წვნიანში ვიპოვე, ტაი-წვნიანში, №6: ტაი-წვნიანი ქათმის ხორცით, ქოქოსის რძით, ტაი-ჯინჯაფილით, პომიდვრებით, ხის სოკოთი, ლიმნის ბალახით და ფოთლებით (ცხარე), თქვენთან ვიპოვე, ოქროს დრაკონში, მაგრამ არ ამბობს.
სამოცს გადაცილებული კაცი  კარგი მაშინ, მშვენიერ საღამოს გისურვებთ -

კაცი კარგი, გმადლობთ, თქვენც ასევე, ღამე მშვიდობისა.

სამოცს გადაცილებული ქალი ღამე მშვიდობისა.

კაცი ქერა სტიუარდესა ხიდზეა უკვე.

ჩინელები აღარ ჩანან. სტიუარდესა შუა ხიდზე ჩერდება და შავ წყალს ჩასცქერის.

ფორმის ქურთუკის ჯიბიდან კბილს იღებს.

კიდევ ერთხელ იდებს პირში.

ვეღარც სისხლის გემოს გრძნობს და ვეღარც ტაი-წვნიანისას.

ქალი კბილს პირიდან ისე ისვრის, თითქოს ალუბლის კურკა გადმოეფურთხოს, კბილს მდინარეში ვაფურთხებ.

მოკლე პაუზა.

კბილი ჰაერშია, წამის მანძილზე.

მერე კი კბილი ხიდის ქვეშ ექცევა და ქრება, კბილს სიბნელე ყლაპავს, ქალი ვერ ხედავს, კბილი წყალში როგორ ვარდება, არც ესმის. არც ხმაურია, არც რგოლები წყალზე.
ქერა ქალის გარდა არავინ იცის, რომ მდინარის ფსკერზე კბილი აგდია. 

მორჩა, აღარ არის კბილი. თითქოს არც არასდროს ყოფილა.

მოკლე პაუზა. კაცი კბილს პირში იდებს, მერე აფურთხებს. კბილი სიბნელეში უჩინარდება.

დასასრული

� პიესა ითარგმნა საქართველო-გერმანიის მეგობრობის საზოგადოების დაკვეთით. დღემდე არ არის გამოქვეყნებული ან დადგმული. 





